
Электронны вучэбна-метадычны комплекс па дысцыпліне кампанента ўстановы вышэйшай адукацыі “Сучасная беларуская мова” складзены ў адпаведнасці з вучэбным планам установы вышэйшай адукацыі для спецыяльнасці 1-21 05 01-01 Беларуская філалогія (літаратурна-рэдакцыйная дзейнасць), вучэбнай праграмай установы вышэйшай адукацыі, зацверджанай 22.05.2019 (рэгістрацыйны № УД-40-2019-440/вуч.). Гэтыя дакументы прадугледжваюць вывучэнне студэнтамі асноў беларускага сінтаксісу і пунктуацыі, асэнсаванне цеснай сувязі гэтых раздзелаў мовазнаўства. 

Вучэбная дысцыпліна кампанента ўстановы вышэйшай адукацыі «Сучасная беларуская мова» займае важнае месца ў сістэме падрыхтоўкі спецыялістаў па спецыяльнасці “Беларуская філалогія”. Гэта тлумачыцца тым, што курс з’яўляецца важным звяном у ланцужку агульнафілалагічнай адукацыі студэнтаў, спрыяе вырашэнню задачы гісторыка-культурнага асваення нацыянальнай спадчыны беларускага народа шляхам вывучэння яго мовы, выступае адной з умоў фарміравання прафесійнай лінгвістычнай кампетенцыі будучых настаўнікаў-філолагаў, а таксама работнікаў асветы, культуры, друку, навукова-даследчых устаноў. Вывучэнне курса надзвычай актуальнае, бо ён з’яўляецца базавым пры падрыхтоўцы спецыялістаў-філолагаў. Курс арыентуе выкладчыка на вытлумачэнне з’яў беларускай мовы ў іх структурна-семантычным і функцыянальна-камунікатыўным аспектах, на выяўленне адметных спецыфічных заканамернасцей, якія праяўляюцца на розных узроўнях беларускай мовы, на ўсебаковае апісанне беларускай мовы як жывой і рухомай з’явы, дапамагае зразумець яе дынаміку і асноўныя тэндэнцыі развіцця. 

Неабходнасць вывучэння курса дыктуецца характарам універсітэцкай адукацыі, якая прадугледжвае агульную філалагічную падрыхтоўку і патрабуе знаёмства з сучаснай беларускай мовай, патрэбнага для фарміравання лінгвістычнага кругагляду выпускнікоў. Метадалагічная база курса “Сучасная беларуская мова” мае на мэце правільную і навукова абгрунтаваную прэзентацыю звестак тэарэтычнага характару, скарэкціраваную з улікам ідыяэтнічнага нацыянальнага кампанента беларускай мовы, характару і форм яе сувязей з іншымі мовамі, найперш з роднаснымі.

Мэтай дысцыпліны з’яўляецца авалодванне студэнтамі сінтаксічнымі сродкамі беларускай літаратурнай мовы, засваенне сінтаксічных і пунктуацыйных літаратурных норм.

Задачамі дысцыпліны з’яўляюцца засваенне дастатковай колькасці тэарэтычных ведаў для ўсведамлення мовы як грамадскай з’явы, функцыянальнай семіятычнай сістэмы; фарміраванне ўяўленяў пра асноўныя лінгвістычныя паняцці; азнаямленне студэнтаў з сучасным станам лінгвістычнай навукі; фарміраванне навыкаў выкарыстання тэарэтычных ведаў для вырашэння канкрэтных лінгвістычных задач; авалодванне ўстойлівымі навыкамі самастойнай інтэрпрэтацыі моўных з’яў.

У выніку вывучэння курса “Сучасная беларуская мова” студэнт павінен ведаць структуру сучаснай беларускай мовы і яе функцыі, функыянальныя стылі сучаснай беларускай літаратурнай мовы, сістэму літаратурных нормаў беларускай мовы, асноўныя паняцці структуры мовы, умовы і формы маўленчай камунікацыі; умець карыстацца моўнымі паняццямі і тэрмінамі ў іх сістэмна-структурных сувязях, валодаць маўленчай дзейнасцю ў сістэме стылёва-функцыянальных разнавіднасцей беларускай літаратурнай мовы, выяўляць і аналізаваць неабходныя моўныя адзінкі і моўна-выяўленчыя сродкі ў мастацкіх тэкстах, карыстацца асноўнымі відамі лінгвістычнага аналізу, карыстацца навуковай, даведачнай і метадычнай літаратурай па беларускім мовазнаўстве.

Дысцыпліна «Сучасная беларуская мова» (сінтаксіс) вывучаецца студэнтамі 3 і 4 курсаў філалагічнага факультэта спецыяльнасці 1-21 05 01-01 Беларуская філалогія (літаратурна-рэдакцыйная дзейнасць) на дзённай і завочнай формах атрымання адукацыі.
Электронны вучэбна-метадычны комплекс складаецца з тэарэтычнага, практычнага, дапаможнага раздзелаў, раздзела кантролю ведаў.
Тэарэтычны раздзел утрымлівае тэарэтычны матэрыял, падзелены на тэмы і прызначаны для аўдыторнай работы са студэнтамі. Дзякуючы зместу выдзеленых тэм студэнты змогуць атрымаць уяўленне аб сінтаксічнай  будове сказаў, спосабах злучэння слоў у словазлучэнні і сказы, пунктуацыйнай сістэме беларускай мовы і асаблівасцях беларускага сінтаксісу, авалодаць асновамі беларускай пунктуацыі, пазнаёміцца з сінтаксічным і пунктуацыйным разборамі. Тэарэтычны матэрыял дазваляе зарыентавацца ў паняційным апараце. У кожнай тэме выдзелены пытанні для абмеркавання, раскрыты асноўныя палажэнні і змест кожнага.

Практычны раздзел уключае ў сябе ў адпаведнасці з вучэбным планам дысцыпліны на другі семестр трэцяга курса 19 практычных заняткаў (38 гадзін), на першы семестр чацвёртага курса 17 практычных заняткаў (34 гадзіны). Кожная тэма практычных заняткаў складаецца з пытанняў для самаправеркі і сістэмы заданняў для выканання студэнтамі ў вуснай і пісьмовай форме. Практычны матэрыял арыентаваны на замацаванне тэарэтычных звестак па важнейшых тэмах дысцыпліны. 

Раздзел кантролю ведаў прадстаўлены тэставымі заданнямі, якія могуць быць выкарыстаны пры правядзенні бягучага і выніковага кантролю ведаў, уменняў і навыкаў, а таксама для самаправеркі студэнтамі свайго ўзроўню тэарэтычных ведаў і практычных уменняў і навыкаў. 
Дапаможны раздзел утрымлівае дадатковы матэрыял, што ўключае ў сябе тэарэтычны мінімум, у які ўваходзяць асноўныя паняцці сінтаксісу, якімі павінен валодаць кожны студэнт. У дапаможным раздзеле змешчаны спіс літаратуры для выкарыстання студэнтамі ў ходзе вывучэння дысцыпліны кампанента ўстановы вышэйшай адукацыі “Сучасная беларуская мова”.

Электронны вучэбна-метадычны комплекс дысцыпліны кампанента ўстановы вышэйшай адукацыі “Сучасная беларуская мова”  адрасуецца студэнтам 3 курса 2 семестра і 4 курса 1 семестра спецыяльнасці 1-21 05 01-01 Беларуская філалогія (літаратурна-рэдакцыйная дзейнасць) дзённай і завочнай форм атрымання адукацыі.
ЗМЕСТ ВУЧЭБНАГА МАТЭРЫЯЛУ

Тэма 1. Прадмет і задачы сінтаксісу
Прадмет і задачы сінтаксісу. Сувязь сінтаксісу з марфалогіяй, лексікалогіяй, фанетыкай (інтанацыяй). Асноўныя сінтаксічныя адзінкі: свабодная словаформа, словазлучэнне, сказ (просты і складаны), складанае сінтаксічнае цэлае (звышфразнае адзінства). Слова і яго формы як кампаненты сінтаксічных адзінак. Сінтаксічныя сувязі (злучэнне і падпарадкаванне) і сінтаксічныя адносіны (прэдыкатыўныя і непрэдыкатыўныя) паміж сінтаксічнымі адзінкамі або іх кампанентамі і сродкі іх выражэння. Асноўныя аспекты сінтаксісу: канструктыўны, камунікатыўны, функцыянальны, семантычны і стылістычны. Месца сінтаксісу сярод іншых раздзелаў навукі аб мове.

Тэма 2. Словазлучэнне як сінтаксічная адзінка
Словазлучэнне як сінтаксічная адзінка. Адметныя адзнакі словазлучэння: намінатыўнасць, расчлянёнасць, неаднакампанентнасць і інш. Семантычная цэласнасць і граматычная арганізаванасць словазлучэння. Рознае разуменне словазлучэння ў сучаснай лінгвістычнай літаратуры.

Тэма 3. Класіфікацыя словазлучэнняў
Свабодныя і несвабодныя словазлучэннні. Прэдыкатыўныя і непрэдыкатыўныя словазлучэнні. Будова, значэнне і функцыі словазлучэнняў. Злучальныя і падпарадкавальныя словазлучэнні. Простыя і складаныя словазлучэнні. Структурная схема словазлучэнняў. Лексіка-граматычныя тыпы словазлучэнняў: назоўнікавыя, прыметнікавыя, лічэбнікавыя, займеннікавыя, дзеяслоўныя і прыслоўныя. Семантыка-сінтаксічныя адносіны паміж кампанентамі словазлучэнняў і сродкі іх выражэння. Парадак кампанентаў у словазлучэннях. Сінтаксічная сувязь кампанентаў словазлучэння: злучальная і падпарадкавальная, адкрытая і закрытая, абавязковая і факультатыўная, прадказальная і непрадказальная. Злучальная сувязь і спосабы яе рэалізацыі: з'яднанне, раз'яднанне і пераз'яднанне. Падпарадкавальная сувязь і спосабы яе рэалізацыі: дапасаванне (поўнае і няпоўнае), кіраванне (беспрыназоўнікавае і пры-назоўнікавае, моцнае і слабае) і прымыканне (уласнае і іменнае).

Тэма 4. Сказ як прэдыкатыўная адзінка
Сказ як прэдыкатыўная адзінка. Адметныя адзнакі сказа: камунікатыўнасць, прэдыкатыўнасць (мадальнасць і тэмпаральнасць), граматычная аформленасць, інтанацыйная і сэнсавая закончанасць. Граматычная форма і граматычнае значэнне сказа. Структурная схема сказа. Сінтаксічная сувязь кампанентаў сказа: прэдыкатыўная (каардынацыя, суразмяшчэнне, прыцягненне), паўпрэдыкатыўная, дэтэрмінантная, злучальна-падпарадкавальная, параўнальная, паясняльная і далучальная. Семантыка-сінтаксічныя адносіны паміж кампанентамі сказа і сродкі іх выражэння.

Тэма 5. Класіфікацыя сказаў
Агульная класіфікацыя сказаў: па прэдыкатыўнасці – простыя (монапрэдыкатыўныя) і складаныя (поліпрэдыкатыўныя); па мадальнасці – сцвярджальныя і адмоўныя; па камунікатыўнасці – апавядальныя, пыталь-ныя і пабуджальныя; па эмацыянальнасці – няклічныя і клічныя; па саставу галоўных членаў – аднасастаўныя і двухсастаўныя; па члянімасці – члянімыя (членныя) і нечлянімыя (нячленныя); па наяўнасці абавязковых і неабавязковых кампанентаў – неразвітыя і развітыя; па наяўнасці і адсутнасці ўскладняльных кампанентаў – няўскладненыя і ўскладненыя; па паўнаце рэалізацыі структурнай схемы – поўныя і няпоўныя. Прынцыпы класіфікацыі і тыпалагічная характарыстыка сказаў у сучаснай лінгвістычнай літаратуры.

Тэма 6. Галоўныя члены сказа. Дзейнік
Фармальная арганізацыя простага сказа. Структурная аснова (прэдыкатыўнае ядро) простага сказа. Структурная схема простага сказа і яе састаўныя кампаненты. Галоўныя і даданыя члены, узаемаадносіны паміж імі. Марфалагізаваныя і немарфалагізаваныя члены сказа. Вучэнне пра члены сказа ў сучаснай лінгвістычнай літаратуры.

Дзейнік двухсастаўнага сказа і суадносны з ім галоўны член аднасастаўнага сказа. Структурныя тыпы дзейніка двухсастаўнага сказа і суадноснага з ім галоўнага члена аднасастаўнага сказа і спосабы іх выражэння.

Тэма 7. Галоўныя члены сказа. Выказнік
Выказнік двухсастаўнага сказа і суадносны з ім галоўны член аднасастаўнага сказа. Структурныя тыпы выказніка двухсастаўнага сказа і суадноснага з ім галоўнага члена аднасастаўнага сказа і спосабы іх выражэння. Сувязь выказніка з дзейнікам, яе віды і рэалізацыя ў двухсастаўным сказе.

Тэма 8. Даданыя члены сказа. Азначэнне
Азначэнне як недэтэрмінаваны член сказа. Дапасаваныя і недапасаваныя азначэнні. Прыдатак. Структурныя тыпы дапасаваных і недапасаваных азначэнняў і прыдаткаў і спосабы іх выражэння. Роля азначэння ў пашырэнні структурнай схемы сказа.

Тэма 9. Даданыя члены сказа. Дапаўненне
Дапаўненне як недэтэрмінаваны і дэтэрмінаваны член сказа. Прыдзеяслоўныя, прыйменныя і прыадвербіяльныя дапаўненні. Прамыя і ўскосныя дапаўненні. Структурныя тыпы недэтэрмінаваных і дэтэрмінаваных дапаўненняў і спосабы іх выражэння. Роля дапаўнення ў па-шырэнні структурнай схемы сказа.

Тэма 10. Даданыя члены сказа. Акалічнасць
Акалічнасць як недэтэрмінаваны і дэтэрмінаваны член сказа. Акалічнасці часу, месца, прычыны, мэты, умовы, уступкі, спосабу дзеяння, меры і ступені і інш. Структурныя тыпы недэтэрмінаваных і дэтэрмінаваных акалічнасцей і спосабы іх выражэння. Роля акалічнасцей у пашырэнні структурнай схемы сказа.

Тэма 11. Віды аднасастаўных сказаў
Структурная схема аднасастаўных сказаў. Дзеяслоўна-адвербіяльныя аднасастаўныя сказы: пэўна-асабовыя, няпэўна-асабовыя, абагульнена-асабовыя, безасабовыя, інфінітыўныя. Спосабы выражэння галоўнага члена сказа ў іх. 

Іменныя аднасастаўныя сказы. Намінатыўныя, назыўныя, генітыўныя, вакатыўныя і канструкцыі з назоўным уяўленнем.

Тэма 12. Няпоўныя і нячленныя сказы
Няпоўныя сказы, іх тыпы. Суадноснасць няпоўных сказаў з поўнымі. Эліптычныя сказы. Асаблівасці іх граматычнай будовы. Членныя і нячленныя сказы.

Тэма 13. Парадак слоў у сказе
Парадак слоў у сказе і яго віды: прамы (аб'ектыўны) і непрамы (суб'ектыўны). Асноўныя заканамернасці парадку слоў у пісьмовай і вуснай мове. Камунікатыўная, граматычная і стылістычная роля парадку слоў у сказе.

Тэма 14. Аднародныя члены сказа
Сказы з аднароднымі членамі. Аднародны рад членаў і яго арганізацыя. Адкрытыя і закрытыя, злучнікавыя і бяззлучнікавыя рады аднародных членаў. Функцыя аднародных членаў у сказе. Аднародныя і неаднародныя азначэнні. Семантыка-сінтаксічныя адносіны паміж аднароднымі членамі і спосабы іх выражэння. Абагульняючыя словы пры аднародных членах сказа.

Тэма 15. Адасобленыя члены сказа

Сказы з адасобленымі членамі. Асноўныя ўмовы адасаблення членаў у сказе: камунікатыўныя, граматычныя і семантычныя. Структура адасобленых членаў, іх функцыя, значэнне і сродкі сувязі ў сказе. Паняцце паўпрэдыкатыўнасці. Адасобленыя азначэнні. Адасобленыя акалічнасці. Адасобленыя дапаўненні. Адасобленыя паясняльныя і далучальныя члены сказа.

Тэма 16. Параўнальныя канструкцыі. Зваротак
Сказы з параўнальнымі канструкцыямі. Паняцце параўнальнага звароту. Сінтаксічная функцыя параўнальных зваротаў. Адрозненне параўнальнага звароту ад даданай параўнальнай часткі складаназалежнага сказа.

Сказы са звароткам. Структура зваротка і спосабы яе арганізацыі. Функцыя, значэнне і сувязь зваротка ў сказе. Спосабы выражэння звароткаў.

Тэма 17. Пабочныя і ўстаўныя канструкцыі
Сказы з пабочнымі і ўстаўнымі канструкцыямі. Размежаванне пабочных і ўстаўных канструкцый. Структура пабочных і ўстаўных канструкцый і спосабы яе арганізацыі. Функцыя, значэнне і сувязь пабочных і ўстаўных канструкцый у сказе.

Тэма 18. Складны сказ

Фармальная, семантычная і камунікатыўная арганізацыя складанага сказа. Прынцыпы класіфікацыі і тыпалагічная характарыстыка складаных сказаў у сучаснай лінгвістычнай літаратуры.

Злучнікавыя (складаназлучаныя і складаназалежныя), бяззлучнікавыя складаныя сказы і сказы камбінаванай будовы. Злучэнне і падпарадкаванне ў складаным сказе, пераходныя тыпы паміж імі.

Тэма 19. Складаназлучаны сказ
Паняцце складаназлучанага сказа. Граматычная прырода складаназлучаных сказаў. Структура і значэнне складаназлучаных сказаў. Складаназлучаныя сказы адкрытай і закрытай структуры. Семантыка-сінтаксічныя адносіны паміж прэдыкатыўнымі часткамі складаназлучаных сказаў і сродкі іх сінтаксічнай сувязі. Складаназлучаныя сказы са спалучальнымі, супастаўляльнымі, супраціўнымі, пералічальна-размеркавальнымі, градацыйнымі і далучальнымі адносінамі. 

Тэма 20. Сладаназалежны сказ
Паняцце складаназалежнага сказа. Граматычная прырода складаназалежных сказаў. Структура і значэнне складаназалежных сказаў. Складаназалежныя сказы расчлянёнай і нерасчлянёнай структуры (з прыфразнай і прыслоўнай сувяззю). Галоўная і даданая прэдыкатыўныя часткі складаназалежнага сказа. Семантыка-сінтаксічныя адносіны паміж галоўнай і даданай часткамі складаназалежных сказаў. Тыпы даданых частак складаназалежнага сказа: дзейнікавая, выказнікавая, азначальная, дапаўняльная і акалічнасныя (месца, часу, прычыны, мэты, умовы, уступкі, спосабу дзеяння і інш.). 

Тэма 21. Складаназалежныя сказы з некалькімі даданымі часткамі 

Парадак размяшчэння даданых частак у складаназалежным сказе. Складаназалежныя сказы з некалькімі даданымі часткамі. Сузалежнае (паралельнае) і паслядоўнае падпарадкаванне ў складаназалежных сказах. Складаназалежныя сказы са змешаным падпарадкаваннем.

Тэма 22. Бяззлучнікавы складаны сказ
Паняцце бяззлучнікавага складанага сказа. Граматычная прырода бяззлучнікавых складаных сказаў. Структура і значэнне бяззлучнікавых складаных сказаў. Бяззлучнікавыя складаныя сказы адкрытай і закрытай структуры. Семантыка-сінтаксічныя адносіны паміж прэдыкатыўнымі часткамі бяззлучнікавых складаных сказаў. Бяззлучнікавыя складаныя сказы з аднатыпнымі і разнатыпнымі прэдыкатыўнымі часткамі. Парадак размяшчэння частак у бяззлучнікавым складаным сказе. Бяззлучнікавыя складаныя сказы ўскладненай будовы.

Тэма 23. Складаныя сказы з рознымі відамі сувязі
Камбінаваныя складаныя сказы, або складаныя сказы з рознымі відамі сувязі. Граматычная прырода камбінаваных складаных сказаў. Структура і значэнне камбінаваных складаных сказаў. Сувязь прэдыкатыўных частак у камбінаваных складаных сказах, семантыка-сінтаксічныя адносіны паміж прэдыкатыўнымі часткамі. Паняцце структурна-семантычнага блока.

Тэма 24. Спосабы перадачы чужой мовы

Чужая мова і яе віды: простая, ускосная і няўласна-простая. Сінтаксічныя асаблівасці разнавіднасцей чужой мовы. Чужая мова і словы аўтара, сувязь і ўзаемаадносіны паміж імі. Рэпліка, маналог, дыялог, палілог і іх стылістычная роля. Сінтаксічныя асаблівасці ўскоснай мовы. Спосабы яе перадачы. Сінтаксічныя асаблівасці няўласна-простай мовы.

Тэма 25. Складанае сінтаксічнае цэлае
Складанае сінтаксічнае цэлае (звышфразнае адзінства) як мінімальная адзінка звязнага тэксту. Граматычная прырода складанага сінтаксічнага цэлага. Структурная арганізацыя складанага сінтаксічнага цэлага. Семантыка-сінтаксічныя адносіны паміж кампанентамі (сказамі або іх функцыянальнымі аналагамі) складанага сінтаксічнага цэлага і спосабы іх выражэння. Сувязь кампанентаў складанага сінтаксічнага цэлага і сродкі яе рэалізацыі: злучнікі і злучальныя словы, часціцы, мадальныя словы, інтанацыя, парадак слоў, лексічныя паўторы асобных словаформ і іх эквівалентаў. Віды сувязі ў складаным сінтаксічным цэлым: паралельная, паслядоўная (ланцужковая) і змешаная (паралельна-паслядоўная). Складанае сінтаксічнае цэлае і абзац. 

Тэма 26. Пунктуацыя
Прадмет і задачы пунктуацыі. Пунктуацыя як графічны сродак пісьмовай мовы. Роля пунктуацыі ў сказах. Асновы сучаснай пунктуацыі. Пунктуацыя і граматычная будова сказа. Пунктуацыя і сэнс сказа. Пунктуацыя і інтанацыйнае афармленне сказа. Нарматыўнасць сучаснай пунктуацыі. Пунктуацыйныя варыянты і іх значэнне. Класіфікацыя знакаў прыпынку. Раздзяляльныя і выдзяляльныя знакі прыпынку. Агульная характарыстыка знакаў прыпынку і асноўных правіл іх пастаноўкі ў пісьмовым тэксце.
ТЭАРЭТЫЧНЫ РАЗДЗЕЛ
Тэма 1. Прадмет і задачы сінтаксісу 
Пытанні для абмеркавання:
1 Прадмет і задачы сінтаксісу

2 Асноўныя адзінкі сінтаксісу і іх адметныя адзнакі
3 Сродкі сінтаксічнай сувязі і выражэння сінтаксічных адносін

4 Сувязь сінтаксісу з іншымі раздзеламі мовазнаўства

Тэрмін ‘сінтаксіс’ двухзначны. Ён ужываецца для абазначэння аб’екта вывучэння і для абазначэння раздзела навукі аб мове. Сінтаксіс мовы як аб’ект вывучэння – гэта сінтаксічная арганізацыя, сукупнасць існуючых у мове заканамернасцей, якія рэгулююць пабудову сінтаксічных адзінак. Сінтаксіс як навука – гэта раздзел граматыкі, які вывучае пабудову і значэнне сінтаксічных адзінак. Увогуле ў перакладзе з грэчаскай мовы syntaxis азначае складанне, пабудова, пастаноўка ў пэўны парадак. Гэта раздзел граматыкі, які вывучае законы спалучэння слоў у словазлучэнні і сказы, будову сказаў і іх структурныя тыпы. Сінтаксіс з’яўляецца найвышэйшым узроўнем мовы, бо менавіта на гэтым узроўні ажыццяўляецца галоўная функцыя мовы – камунікатыўная, функцыя зносін. 

Прадметам сінтаксісу з’яўляюцца словазлучэнні і сказы. У задачы сінтаксісу ўваходзіць наступнае:

1) апісанне тыпаў словазлучэнняў, сказаў, іх структурных частак; 

2) высвятленне асаблівасцей іх выкарыстання ў мове; 

3) вызначэнне спосабаў злучэння слоў, іх функцый і значэння ў сказе; 

4) устанаўленне характару і відаў адносін паміж словамі ў словазлучэннях і сказах.

Асноўнымі сінтаксічнымі адзінкамі з’яўляюцца словазлучэнне, просты сказ, складаны сказ.

Тэма 2. Словазлучэнне як сінтаксічная адзінка 
Пытанні для абмеркавання:
1 Паняцце словазлучэння ў лінгвістычнай літаратуры

2 Граматычныя адзнакі словазлучэння

3 Класіфікацыя словазлучэнняў

4 Асаблівасці кіравання і дапасавання ў беларускай мове

Словазлучэнне – гэта такое сэнсава-граматычнае аб’яднанне двух або некалькіх самастойных слоў у сказе, якія звязаны паміж сабою граматычна і па сэнсе і абазначаюць пэўныя паняцці. Зыходзячы з гэтага азначэння можна вылучыць асноўныя прыкметы словазлучэння: кампаненты словазлучэння – самастойныя часціны мовы; адзін кампанент (залежнае слова) словазлучэння залежыць ад другога (галоўнае слова), прычым галоўнае слова мае асноўнае лексічнае значэнне, а залежнае яго канкрэтызуе.

Словазлучэнне неабходна адрозніваць ад іншых спалучэнняў слоў. Не з’яўляюцца словазлучэннямі:

1) спалучэнне дзейніка і выказніка: свеціць сонейка;

2) аднародныя члены сказа (у вузкім сэнсе): дарослыя і дзеці;

3) складаныя формы будучага часу: будзе пісаць;

4) складаныя формы загаднага ладу дзеяслова: давайце напішам;

5) складаныя формы вышэйшай і найвышэйшай ступеняў параўнання прыметнікаў і прыслоўяў: больш смелы, менш упэўнена;

6) спалучэнне прыназоўніка з назоўнікам: на праця́гу лета;

7) састаўныя лічэбнікі: трыста сорак пяць;

8) састаўныя злучнікі: для таго каб;

9) спалучэнне аднаго і таго ж назоўніка ў розных склонавых формах з прыназоўнікам і без яго: дурань дурнем, месяц за месяцам;

10) спалучэнне слова і адасобленага члена сказа, які адносіцца да гэтага слова – гэта так званая паўпрэдыкатыўная сувязь: зямля, пакрытая снегам.

Паводле структуры словазлучэнні падзяляюцца на простыя і складаныя.

Простыя словазлучэнні ўключаюць у свой склад  два самастойныя словы: блакітнае неба. Да простых словазлучэнняў адносяць і такія словазлучэнні, у якіх залежны кампанент выражаны: 1) складанай назвай: наведаць Далёкі Усход; 2) сінтаксічна непадзельным спалучэннем або аналітычнай (складанай) граматычнай формай: спаць трывожным сном, студэнт трэцяга курса, самае высокае дрэва. У такіх словазлучэннях залежны кампанент выконвае функцыю аднаго члена сказа. Сустракаюцца выпадкі, калі ў простым словазлучэнні не залежны, а галоўны кампанент выражаны сінтаксічна непадзельным спалучэннем або аналітычнай граматычнай формай: прыняць удзел у дыскусіі, будзем пісаць пераказ.

Складаныя словазлучэнні – гэта тыя, што складаюцца з трох і больш самастойных слоў. Яны ўтвараюцца:

1) шляхам далучэння да залежнага слова аднаго або некалькіх паясняльных слоў: успамінаць наша свята;

2) шляхам далучэння да галоўнага слова аднаго або некалькіх паясняльных слоў: з задавальненнем успамінаць свята;

3) шляхам далучэння да галоўнага і залежнага кампанентаў аднаго або некалькіх самастойных слоў: з задавальненнем успамінаць наша свята.

Паводле сэнсавай спаянасці кампанентаў словазлучэнні падзяляюцца на свабодныя і несвабодныя.

У свабодных словазлучэннях словы захоўваюць сваю сэнсавую самастойнасць і могуць свабодна ўступаць у сінтаксічныя адносіны з іншымі словамі. Свабодныя словазлучэнні абазначаюць расчлянёныя паняцці. Кожнае слова, што ўваходзіць у такія словазлучэнні, мае свае асобныя функцыі ў сказе: зялёныя дрэвы, драўляная падлога.

Несвабодныя словазлучэнні страцілі сэнсавыя і граматычныя адносіны паміж словамі і ўжываюцца для абазначэння аднаго нерасчлянёнага паняцця. Пэўнае слова такіх словазлучэнняў, як правіла, мае пераносны сэнс, а таму не можа ўступаць свабодна ў спалучэнні з іншымі словамі: палярны круг, набіць руку. У сказе такія словазлучэнні выконваюць ролю аднаго члена сказа.

Параўнаем словазлучэнні даць кнігу і даць абяцанне. У першым абодва кампаненты маюць самастойнае лексічнае значэнне (дзеянне і прадмет), у другім лексічнае значэнне граматычна галоўнага слова аслаблена: даць абяцанне – паабяцаць.

Да непадзельных словазлучэнняў належаць:

1) фразеалагізмы: белая варона, ламаць галаву, заварыць кашу;

2) дзеяслоўна-іменныя звароты, эквівалентныя слову: прыняць рашэнне (вырашыць), атрымаць перамогу (перамагчы), мець значэнне (значыць);

3) спалучэнні сінтаксічна службовых слоў з інфінітывам: хачу вучыцца, люблю чытаць, павінен вярнуцца;

4) колькасна-іменныя спалучэнні: некалькі вучняў, большасць абітурыентаў;

5) займеннікавыя спалучэнні: усе студэнты, нешта незвычайнае, некаторыя з вас;

6) назоўнікавыя спалучэнні з залежным назоўнікам у форме творнага склону ў сказах з выказнікам у форме множнага ліку: Дзед з унукам рамантавалі падлогу;

7) састаўныя ўласныя назвы і тэрміны: Вялікае княства Літоўскае, Заходняя Дзвіна, крывяны ціск, востры вугал.

Неабходна размяжоўваць сінтаксічна несвабодныя (дзяўчынка з блакітнымі вачамі, чалавек сталага ўзросту) і фразеалагічна несвабодныя словазлучэнні (своечасова даць лататы).

Паводле сінтаксічнай сувязі словазлучэнні падзяляюцца на прэдыкатыўныя і непрэдыкатыўныя. Прэдыкатыўныя словазлучэнні – спалучэнне дзейніка і выказніка. Непрэдыкатыўныя словазлучэнні звязваюцца пры дапамозе гіпатаксічнай і паратаксічнай сувязі. 

Гіпатаксічная сувязь – гэта аб’яднанне двух граматычна нераўнапраўных слоў, з якіх адно залежыць ад другога. Паратаксічная сувязь характэрна для граматычна раўнапраўных слоў.

Разнавіднасці паратаксічнай (злучальнай) сувязі:

З’яднанне – такі від сінтаксічнай паратаксічнай сувязі, пры якім раўнапраўныя словы спалучаюцца паміж сабой: залікі і экзамены, хлопчык і лётчык.

Раз’яднанне – такі від сінтаксічнай паратаксічнай сувязі, пры якім раўнапраўныя словы супастаўляюцца паміж сабой: малады, але хілы.

Перараз’яднанне – такі від сінтаксічнай паратаксічнай сувязі, пры якім раўнапраўныя словы чаргуюцца або ўзаемна выключаюць адно другое: ці вясной, ці летам; ці экзамен, ці залік.

Разнавіднасці гіпатаксічнай (падпарадкавальнай) сувязі:

Дапасаванне – такі від сінтаксічнай гіпатаксічнай сувязі, пры якім формы залежнага слова прыпадабняюцца да граматычных форм галоўнага слова (часцей за ўсё гэта прыметнікі, дзеепрыметнікі, азначальныя займеннікі, парадкавыя лічэбнікі + назоўнік). Дапасаванне можа быць поўным і няпоўным. Поўным дапасаванне з’яўляецца тады, калі залежнае слова прымае ўсе формы галоўнага: разгорнутая кніга, першая сустрэча. Няпоўным дапасаванне з’яўляецца тады, калі залежнае слова набывае не ўсе ўласцівыя яму граматычныя формы ў адпаведнасці з формамі галоўнага слова: наша доктар, рака Сож, вёска Навасёлкі.

Кіраванне – такі від сінтаксічнай гіпатаксічнай сувязі, пры якім галоўнае слова патрабуе ад залежнага формы пэўнага ўскоснага склону: напісаць пісьмо, сустрэцца ў тэатры. Галоўнае слова можа кіраваць залежным пры дапамозе прыназоўнікаў і без іх. Пагэтаму вылучаюць прыназоўнікавае і беспрыназоўнікавае кіраванне: займалася па вечарах, атрымаць пісьмо. Кіраванне можа быць моцным і сла́бым. Моцным кіраванне з’яўляецца тады, калі кіруючае (галоўнае) слова абавязкова патрабуе пэўнай формы залежнага слова: чытаць кнігу. Сла́бым кіраванне з’яўляецца тады, калі форма залежнага слова не абумоўлена прыродай кіруючага слова: чытаць брату. Таму пры ім часта могуць быць розныя ўскосныя формы склонаў: працаваць у лесе – 2 пыт: дзе? У чым? Часцей слабае – калі акаліч.адносіны. Вельмі часта пры слабым кіраванні да залежнага кампанента можна паставіць пытанне дапаўнення і акалічнасці: легчы (на што? і як?) на спіну, прыехаць (чым? і як?) цягніком.

Прымыканне – такі від сінтаксічнай гіпатаксічнай сувязі, пры якім залежнае слова звязваецца з галоўным па сэнсе і інтанацыйна. Як правіла, прымыкаюць нязменныя часціны мовы: прыслоўі, дзеепрыслоўі, інфінітыў: ісці хутка, размова па-беларуску, гаварыць не спыняючыся. Акрамя таго, прымыкаюць так званыя нескланяльныя прыметнікі (паліто хакі, праграма мінімум) і нязменныя прыналежныя прыметнікі яго, яе, іх (яго дом, яго кватэра, яго дзеці). Неабходна заўважыць, што нескланяльныя назоўнікі не прымыкаюць, а кіруюцца, да іх можна паставіць склонавае пытанне; яны могуць мець пры сабе прыназоўнікі: слухала радыё, ехаць у таксі.

Паводле выражэння галоўнага слова словазлучэнні падзяляюцца на іменныя (назоўнікавыя, прыметнікавыя, лічэбнікавыя, займеннікавыя), дзеяслоўныя і прыслоўныя. Дапамога студэнтам – назоўнікавае, здольны да вучобы – прыметнікавае, трэці ад краю – лічэбнікавае, што-небудзь прыемнае – займеннікавае, ісці лесам – дзеяслоўнае, разам з сябрамі – прыслоўнае.

Сярод сэнсавых адносін паміж кампанентамі ў словазлучэнні вылучаюць наступныя:

1) атрыбутыўныя (азначальныя) адносіны: трэці дзень, дзіцячы часопіс;

2) адносіны прыналежнасці: кніга брата, суукенка маці;

3) аб’ектныя адносіны: чытаць кнігу, развітацца з сябрам, чытанне паэмы;

4) суб’ектныя адносіны (адносіны паміж дзеяннем і яго ўтваральнікам): спяваецца артыстамі, выкананнне студэнтамі;

5) акалічнасныя адносіны з іх разнавіднасцямі:

   -часавыя: з’явілася пад раніцу, спыніцца праз дзесяць хвілін;

   -прычынныя: пабялеў ад марозу, захварэць з гора;

   -мэты: ехаць па справах, прыехалі дапамагаць капаць бульбу;

   -спосабу дзеяння: прыгравала па-веснаво́му, адказваць з неахвотай;

   -меры і ступені: занадта смелы, удвая прыгажэйшы;

   -прасторавыя адносіны: ісці па лесе, паказаўся з-за вугла.

Акрамя таго, сярод сэнсавых адносін паміж кампанентамі ў словазлучэннях сустракаюцца адносіны сумеснаці: брат з сястрой; адносіны колькасці: дзве сястры; абагульняльныя адносіны: кожны з дзяцей; вылучальныя адносіны: нехта са студэнтаў; адносіны прызначэння: фарба для сцен і інш. адносіны.

У словазлучэннях можа назірацца сінкрэтызм сэнсавых адносін: азначальныя з адценнем месца (поле каля лесу), азначальныя з адценнем прызначэння (туш для павек).

Асаблівасці дапасавання і кіравання ў беларускай мове

1. Лічэбнікі два, дзве, абодва, абедзве, тры, чатыры звязваюцца з назоўнікамі шляхам дапасавання (у рускай мове – кіравання):

два сталы – 
два стола;

тры браты – 
три брата.

2. Пры дробавых лічэбніках тыпу два з палавінай (паловай); 3,5; 4,5 назоўнікі таксама ставяцца ў множным ліку, як і пры лічэбніках 2, 3, 4, таму што слова ‘палова’, ‘палавіна’ не кіруе назоўнікам, а зліваецца з папярэднім лічэбнікам у адно сінтаксічнае цэлае:                                  

тры з паловай гады – три с половиной года.

3. Дзеясловы дзякаваць, аддзячыць, падзякаваць, выбачаць, дараваць і г.д. кіруюць залежнымі назоўнікамі ці займеннікамі і патрабуюць ад іх формы Д. склону:

дзякаваць сястры – благодарить сестру;

дараваць яму – простить его.

4. Пры дзеясловах са значэннем руху, перамяшчэння (ісці, ехаць, бегчы, ляцець і інш.), калі яны маюць мэтавае прызначэнне, ужываюцца займеннікі або назоўнікі ў В. склоне з прыназоўнікам ПА:

пайсці па ваду́ – пойти за водой;

ехаць па дзяцей – ехать за детьми;

прыйсці па соль – прийти за солью.

Калі з дзеясловамі руху і волевыяўлення (паслаць, накіраваць, адправіць і г.д.) ужываюцца назвы ягад ці грыбоў ці самі словы ягады, грыбы, то назоўнікі маюць форму В. склону з прыназоўнікам У:

ехаць у суніцы;

пайсці ў грыбы.

Такія ж словазлучэнні ўтвараюцца і са словамі рыба, морква, малачай (травяністая расліна з ядавітым сокам), буракі:

паехалі ў рыбу.

У складзе такіх словазлучэнняў можа ўжывацца і прыназоўнік ПА:

пайшлі па буракі.

5. Пры дзеясловах цешыцца, насміхацца, жартаваць, дзівіцца, здзеквацца ўжываецца прыназоўнік З і назоўнік або займеннік у Р. склоне:

насміхацца з іх – насмехаться над ними;

жартаваць з сябра – шутить над другом.

6. Пасля дзеясловаў ажаніць (-цца) у беларускай мове ўжываецца назоўнік ці займеннік у Тв. склоне з прыназоўнікам З:

ажанілі з удавой – женили на вдове.

7. Для беларускай мовы характэрна ўжыванне параўнальных словазлучэнняў, у якіх галоўнае слова (прыметнік ці прыслоўе) ужываецца ў простай форме вышэйшай ступені параўнання, а залежнае – у В. склоне з прыназоўнікам ЗА:

старэйшы за яе – старше её.

8. Пры словах хварэць, хворы назоўнік ужываецца часцей за ўсё у форме В. склону і мае пры сабе прыназоўнік НА:

хворы на грып – болен гриппом;

хворы на раматуз – болен ревматизмом.

9. У складзе словазлучэнняў прыназоўнік ПА ўжываецца з назоўнікам ці займеннікам у мн. ліку М. склону. Паміж кампанентамі такіх словазлучэнняў выражаюцца прасторавыя, часавыя, аб’ектныя і інш. адносіны:

ісці па палях і лясах – идти по полям и лесам;

займалася па вечарах – занималась по вечерам.

10. У дзеяслоўных словазлучэннях з прыназоўнікам ПРАЗ выражаюцца прычынныя адносіны. Залежны назоўнік ці займеннік прымае форму В. склону:

спазніўся праз сястру – опоздал из-за сестры.

11. У колькасна-іменных словазлучэннях са значэннем прыблізнай адлегласці, прасторы ўжываецца назоўнік у Р. склоне з прыназоўнікам ЗА:

метраў за 20 ад лесу – в метрах 20 от леса.

12. У беларускай мове пашыраны словазлучэнні, у якіх назоўнік ужываецца ў Р. склоне з прыназоўнікам ЗА, тыпу:

забег да Івана – забежал к Ивану;

прыйшлі да нас – приехали к нам.

13. Да слова ДЗЯКУЙ, ужытага ў ролі назоўніка, словы дапасуюцца ў ніякім і мужчынскім родзе:

наш вялікі дзякуй     або     наша вялікае дзякуй.
14. Дзеясловы маўлення, думкі, пачуцця (гаварыць, казаць, шаптаць, думаць, хвалявацца, клапаціцца і г.д.) і ўтвораныя ад іх назоўнікі кіруюць часцей за ўсё назоўнікамі ці займеннікамі ў В. склоне з прыназоўнікам ПРА:

гаварыць пра падзеі – говорить о событиях;

думаць пра дзяўчыку – думать о девушке.

Сустракаецца шмат іншых спецыфічных словазлучэнняў:

	у беларускай мове
	у рускай мове

	чытаць, думаць, разважаць сам сабе 
	читать, думать, размышлять про себя

	дом на пяць паверхаў
	дом в пять этажей

	стаяць ля стала
	стоять у (около) стола

	некалькі разоў на тыдзень
	несколько раз в неделю

	працаваць на карысць Беларусі
	трудиться в пользу Беларуси

	спатыкнуцца на пень
	споткнуться о пень

	падобны да маці
	похожий на мать

	гаварыць не да месца
	говорить не к месту

	бачыць на свае вочы
	видеть своими глазами

	гаварыць па тэлефоне
	говорить по телефону

	загадчык кінатэатра
	заведующий кинотеатром

	з нагоды свята
	по случаю праздника

	выбраць на свой густ
	выбрать по своему вкусу

	догляд хворага
	уход за больным

	у кірунку да ракі
	по направлению к реке

	на маю думку
	по моему мнению

	сказаць на поўны голас
	сказать во весь голос

	створаны на ўзор
	создан по образцу

	жыць у суседстве
	жить по соседству


Тэма 3. Сказ як прэдыкатыўная адзінка 
Пытанні для абмеркавання:
1 Паняцце сказа ў лінгвістычнай літаратуры

2 Класіфікацыйныя тыпы сказаў

3 Паняцце структурнай схемы
Сказ – гэта граматычна і інтанацыйна аформленая сінтаксічная адзінка, якая арганізавана са слова ці спалучэння слоў і служыць для выражэння асобнай думкі або пачуцця. Калі слова толькі называе (прадмет, прымету, працэс і г.д.), то сказ абавязкова суадносіць змест выказвання з рэчаіснасцю, паведамляе нешта. Гэта ўласцівасць сказа называецца прэдыкатыўнасцю (ад лац. рraedicatum – абвяшчае, паведамляе). Сказ, у адрозненне ад словазлучэння, з’яўляецца камунікатыўнай моўнай адзінкай. Тое, пра што паведамляецца ў сказе, можа быць рэальным (адбывацца ў рэчаіснасці) або толькі магчымым ці пажаданым: Мы прыехалі ў Мінск. Мы маглі б прыехаць у Мінск. Гэта характарыстыка сказа называецца аб’ектыўнай мадальнасцю (ад лац. modus – спосаб). Сказ можа выражаць значэнне суб’ектыўнай мадальнасці, пад якой разумеюць выражэнне адносін таго, хто гаворыць, да зместу выказвання. Суб’ектыўная мадальнасць выражаецца пры дапамозе лексічных сродкаў. Гэта, як правіла, розныя пабочныя канструкцыі. Прэдыкатыўнасць і мадальнасць – гэта граматычныя прыметы сказа як сінтаксічнай адзінкі.

Інтанацыйнае афармленне сказа на пісьме перадаецца з дапамогай знакаў прыпынку.

Паводле сваёй структуры сказы падзяляюцца на простыя і складаныя. Простыя сказы з’яўляюцца адной прэдыкатыўнай адзінкай (маюць адзін прэдыкатыўны цэнтр): Я скінуў шапку, лёг на аблюбаванае месца і ўгледзеўся ў высокае неба (Я. Сіпакоў). Такім чынам, простыя сказы складаюцца з адной граматычнай асновы – дзейніка і выказніка або толькі аднаго галоўнага члена, якія могуць удакладняцца і развівацца даданымі членамі або без іх.

Складаныя сказы – сказы, у склад якіх ўваходзіць дзве і больш прэдыкатыўныя адзінкі (асновы). Хвалі ўдаль плывуць, і шапочуць клёны, і вятры гудуць (Зм. Бядуля). Складаныя сказы ўтвараюцца ў выніку злучэння або падпарадкавання некалькіх простых сказаў, якія страцілі сэнсавую, граматычную і інтанацыйную самастойнасць і ператварыліся ў састаўныя часткі, якія непарыўна звязаны і ўзаемна дапаўняюць адна другую.
Паводле мадальнасці (адносіны зместу да аб’ектыўнай рэчаіснасці) сказы падзяляюцца на сцвярджальныя і адмоўныя.

Сцвярджальныя сказы – сказы, у якіх азначаецца рэальная наяўнасць або магчымасць розных з’яў і падзей рэчаіснасці: Раніца была туманная. У многіх выпадках для ўзмацнення сцвярджэння ўжываюцца сцвярджальныя часціцы, якія стаяць у пачатку сказа і граматычна не звязваюцца з яго членамі. Ага, думаць заўсёды важна.
Адмоўныя сказы – сказы, у якіх адмаўляецца наяўнасць або магчымасць пэўных з’яў і падзей аб’ектыўнай рэчаіснасці. Цэлы дзень не ціхнуць песні над ракою. Асноўным граматычным сродкам выражэння адмоўя з’яўляюцца часціцы НЕ, НІ і безасабова-прэдыкатыўнае слова НЯМА: На небе ні хмурынкі. Не спяваюць у полі дзяўчаты.
Сярод адмоўных сказаў выдзяляюць агульнаадмоўныя і частковаадмоўныя. У агульнаадмоўных сказах выражаецца поўнае адмаўленне з’яў і падзей, што знаходзіць сваё выражэнне ў адмоўнай форме і значэнні выказніка. Як правіла, перад выказнікам (галоўным членам) знаходзіцца часціца НЕ або ёсць безасабова-прэдыкатыўнае слова НЯМА ў якасці галоўнага члена: У хаце нікога няма. У частковаадмоўных сказах адмаўляецца толькі асобная ўласцівасць агульнай з’явы ці падзеі, якая сцвярджаецца, а не адмаўляецца ў сказе. Граматычна адмоўе выражаецца ўжываннем адмоўнай формы і значэннем розных членаў сказа, акрамя выказніка: Не кветак шукалі ў полі. Не летні наступае ранак. 

Паводле мэты выказвання (камунікатыўнасці) сказы падзяляюцца на апавядальныя, пытальныя і пабуджальныя. Апавядальныя сказы – сказы, у якіх паведамляецца аб розных з’явах, падзеях як фактах аб’ектыўнай рэчаіснасці. Асаблівасцю апавядальных сказаў з’яўляецца пераважна прамы парадак слоў. У такіх сказах пашыраны дзеясловы абвеснага і ўмоўнага ладу 1, 3 асобы і адсутнічаюць словы з яркай эмацыйна-экспрэсіўнай афарбоўкай.  Пытальныя сказы – сказы, у якіх змешчана пытанне, звернутае да суразмоўцы з мэтай выказацца адносна тых ці іншых падзей і з’яў. Асаблівасцю пытальных сказаў з’яўляецца інтанацыя і парадак слоў.  Пабуджальныя сказы – сказы, у якіх выражаецца волевыяўленне таго, хто гаворыць: Родны край! У шчасці расцвітай! Пабуджальныя сказы вызначаюцца своеасаблівай пабуджальнай інтанацыяй, багатай на разнастайныя адценні. У іх можа выражацца загад, просьба, заклік, запрашэнне, парада, перасцярога і г.д.

Паводле інтанацыйнага афармлення (эмацыйнай афарбаванасці) сказы падзяляюцца на клічныя і няклічныя. У клічных сказах выражаюцца розныя пачуцці таго, хто гаворыць, адносна пэўных з’яў і падзей аб’ектыўнай рэчаіснасці: Як прыемна пахне збожжа! Клічныя сказы адрозніваюцца ад апавядальных, пытальных і пабуджальных сказаў яркай эмацыйнай афарбаванасцю, што ствараецца асаблівай клічнай інтанацыяй. 

Паводле саставу галоўных членаў сказы падзяляюцца на аднасастаўныя і двухсастаўныя. Сказ складаецца з галоўных членаў (дзейніка і выказніка) і даданых, якія адносяцца да дзейніка і разам з ім утвараюць састаў дзейніка, або да выказніка і разам з ім утвараюць састаў выказніка. У залежнасці ад таго, колькі ў сказе галоўных членаў, ён можа быць двухсаста́ўным або аднасаста́ўным. Сказ, у якім ёсць састаў дзейніка і састаў выказніка, называецца двухсастаўным: Кветкі напаўняюць паветра цудоўным пахам. У аднасастаўных сказах прысутнічае адзін састаў галоўнага члена, суадноснага з дзейнікам або выказнікам: Люблю цябе, мая краіна! Прэдыкатыўнае ядро ў аднасастаўным сказе мае нерасчлянёны выгляд. У ім паведамляецца аб незалежнай прэдыкатыўнай адзнацы ці незалежным прадмеце думкі. Але  сустракаюцца сказы, якія пры адным парадку могуць быць двухсастаўнымі, а пры другім – аднасастаўнымі: Дрэннае надвор’е і Надвор’е дрэннае.
Паводле абавязковых і неабавязковых кампанентаў сказы падзяляюцца на развітыя і неразвітыя. Сказы, якія складаюцца толькі з галоўных членаў ці аднаго галоўнага члена (калі сказ аднасастаўны), называюцца неразві́тымі: Восень наступіла. Сказы, у якіх галоўныя члены паясняюцца даданымі, называюцца разві́тымі: Усё зробім для шчасця роднай краіны.

Паводле паўнаты рэалізацыі структурнай схемы сказы падзяляюцца на поўныя і няпоўныя. Поўныя сказы (аднасастаўныя ці двухсастаўныя) – сказы, у складзе якіх ёсць усе неабходныя для дадзенай структуры члены: У пакоі ціха. Свеціць сонца. Няпоўныя сказы – сказы, у складзе якіх адсутнічаюць адзін ці некалькі членаў, неабходных для дадзенай структуры: Першая група здавала экзамен, а мы – залік.
Паводле члянімасці сказы падзяляюцца на членныя (члянімыя) і нячленныя (нечлянімыя). Сказы, якія арганізаваны са слоў ці спалучэння слоў і характарызуюцца расчлянёнасцю сваёй структуры, называюцца членнымі (члянімымі): Я стаў байцом за новы час. У склад такіх сказаў уваходзяць розныя члены сказа. Сказы, якія арганізаваны з аднаго слова ці спалучэння слоў і характарызуюцца нерасчлянёнасцю сваёй структуры, называюцца нячленнымі (нечлянімымі). Яны адрозніваюцца ад двух-, аднасастаўных сказаў. Яны бессаста́ўныя, паколькі словы, з якіх яны арганізаваны, не могуць выступаць членамі сказа. Гэта так званыя словы-сказы: Так. Ага. Няўжо?

Паводле ўскладненасці сказы падзяляюцца на ўскладненыя і няўскладненыя. Па традыцыі да ўскладненых звычайна адносяць два тыпы сказаў: 1) у якіх ускладняльныя кампаненты з’яўляюцца галоўнымі або даданымі членамі сказа (аднародныя і адасобленыя члены сказа, параўнальныя звароты); 2) у якіх ускладняльныя кампаненты не з’яўляюцца членамі сказа (пабочныя і ўстаўныя канструкцыі, зваротак). Гэта шырокае разуменне паняцця “ўскладнены сказ”. Пры вузкім падыходзе да ўскладненых не адносяцца сказы з аднароднымі членамі, таму што аднароднасць толькі колькасна пашырае сказ. Паводле некаторых аўтараў, ускладненыя сказы займаюць прамежкавае становішча паміж простымі і складанымі сказамі (В.В. Бабайцава). На сённяшнім этапе развіцця тэорыі беларускага сінтксісу сказы лічацца ўскладненымі, калі ў іх складзе знаходзяцца аднародныя, адасобленыя члены, параўнальныя звароты, звароткі, пабочныя і ўстаўныя канструкцыі: Зелянеюць луг і поле. Сказы, у якіх няма падобных кампанентаў, з’яўляюцца няўскладненымі.

Тэма 4. Галоўныя члены сказа. Дзейнік
Пытанні для абмеркавання:
1 Паняцце пра дзейнік

2 Просты дзейнік, спосабы яго выражэння

3 Састаўны дзейнік, спосабы яго выражэння

4 Складаны дзейнік, спосабы яго выражэння
Двухсастаўны сказ – гэта сказ, структура якога пры поўным славесным выражэнні думкі прадугледжвае наяўнасць двух галоўных членаў – дзейніка і выказніка. Іншымі словамі, структурным цэнтрам, граматычнай асновай двухсастаўнага сказа з’яўляецца прэдыкатыўнае спалучэнне; яго ўтвараюць дзейнік і выказнік, звязаныя прэдыкатыўнай сувяззю. Яны з’яўляюцца асноўнымі элементамі сказа, яго галоўнымі членамі. Астатнія члены сказа – дапаўненне, азначэнне, акалічнасць – залежаць ад галоўных членаў сказа, уваходзяць у іх састаў і называюцца даданымі членамі сказа. Такім чынам, члены сказа ў складзе сказа арганізаваны іерархічна: структурна галоўныя і структурна даданыя (якія не выражаюць прэдыкатыўнага значэння).

Дзейнік – галоўны член двухсастаўнага сказа, які абазначае прадмет, што з’яўляецца носьбітам прэдыкатыўнай адзнакі, выражанай выказнікам (Л.І. Бурак). Паводле сваёй структуры дзейнікі падзяляюцца на простыя, састаўныя, складаныя.

Тэма 5. Галоўныя члены сказа. Выказнік
Пытанні для абмеркавання:
1 Паняцце пра выказнік

2 Структурна-семантычныя тыпы выказнікаў двухсастаўнага сказа і спосабы іх выражэння

3 Каардынацыя форм дзейніка і выказніка ў двухсастаўным сказе

Выказнік – галоўны член двухсастаўнага сказа, які выражае прэдыкатыўную адзнаку прадмета, абазначанага дзейнікам (Л.І. Бурак).

У гісторыі сінтаксічнай навукі вылучаюць два прынцыпы выдзялення тыпаў выказніка:

1) паводле марфалагічнай прыроды;

2) паводле структуры.

Згодна з першым прынцыпам выказнікі падзяляюцца на дзеяслоўныя і іменныя. Дзеяслоўны выказнік – выказнік, які выражаны формай дзеяслова ці словам са значэннем дзеяння. Іменны выказнік – выказнік, які выражаны іменнай часткай або дзеяслоўнай звязкай і іменнай часткай.

Паводле структуры традыцыйна выказнікі падзяляюцца на простыя і састаўныя.

Тэма 6. Даданыя члены сказа. Азначэнне 
Пытанні для абмеркавання:
1 Паняцце даданых членаў сказа.

2 Паняцце азначэння ў лінгвістычнай літаратуры

2 Дапасаваныя значэнні, спосабы іх выражэння

3 Недапасаваныя азначэнні, спосабы іх выражэння

4 Прыдатак, спосабы яго выражэння

Азначэнне – даданы член сказа, які адносіцца да слова з прадметным значэннем і характарызуе прадмет з боку яго якасці, уласцівасці: Першыя замаразкі ўбіралі інеем астуджаную зямлю (М. Лынькоў). У залежнасці ад марфалагічнага выражэння і характару сінтаксічнай сувязі з азначаемым словам усе азначэнні падзяляюцца на дапасаваныя і недапасаваныя.

Дапасаваныя азначэнні выражаюцца тымі часцінамі мовы, якія здольныя прыпадабняцца да паяснёнага слова ў ліку і склоне, а ў адз. ліку і ў родзе: чырвоная сукенка, цікавая кніга, наша кватэра. ЗАЎВАГА! Азначэннем нельга лічыць прыметнікі, якія ўваходзяць у склад устойлівых іменных спалучэнняў тыпу Новы год, Чорнае мора, белы грыб, блакітны экран.

Дапасаваныя азначэнні звязваюцца з паяснёным назоўнікам сувяззю дапасавання і выражаюцца наступнымі часцінамі мовы:

1) якаснымі прыметнікамі, якія абазначаюць разнастайныя прыметы прадмета, асобы ці з’явы: Цёмная ноч апранула зямлю;

2) адноснымі прыметнікамі, якія абазначаюць разнастайныя прыметы прадмета, асобы ці з’явы не непасрэдна, а праз адносіны да іншых прадметаў, а таксама да месца ці часу: Гомельскія вуліцы чыстыя і прыгожыя;

3) прыналежнымі прыметнікамі, якія абазначаюць прыналежнасць прадмета пэўнай асобе: Мікітава хата  стаяла на ўзлеску;
4) займеннікамі-прыметнікамі: Той дзень запомніўся на ўсё жыццё;
5) парадкавымі лічэбнікамі: Настаў другі дзень жніва;

6) дзеепрыметнікамі: Душы пакрыўджанай гарачыя дакоры слязой халоднаю застылі на траве (А. Куляшоў); 

7) дзеепрыметнымі і прыметнікавымі зваротамі: Крынічка, спакойная на паверхні, выкідала з глыбіні сваёй пясчаныя фантанчыкі (У. Карпаў). Асветлены бяссоннымі ліхтарамі горада, блішчыць гранітнай чырванню абеліск на брацкай магіле воінаў і партызан (Я. Брыль).

Недапасаваныя азначэнні – тыя, якія не прыпадабняюцца да форм паяснёнага слова, а звязваюцца з ім спосабам кіравання (верш Коласа) ці прымыкання (рашэнне выехаць). У ролі недапасаваных азначэнняў могуць выступаць:

1) назоўнікі ва ўскосных склонах з прыназоўнікам і без яго: Кроплі дажджу блішчалі на пажоўклай траве… (В. Хомчанка). Шум з вуліцы напоўніў кватэру;

2) інфінітыў: Даўно ўжо бацька жыў думою разжыцца ўласнаю зямлёю (Я. Колас);

3) прыналежныя займеннікі яго, яе, іх: Перш за ўсё памяць маёй зямлі – гэта людзі і іх вечная, неўміручая праца (У. Караткевіч);

4) прыслоўе: Па дарозе дадому сябры любаваліся мясцовымі краявідамі (Я. Колас);

5) дзеепрыслоўе: Язда стоячы прытаміла хлопца (ЛіМ);

6) сінтаксічна непадзельныя словазлучэнні: Па той бок ракі, на ўзгорку, бачна досыць вялікая вёсачка на некалькі вуліц (Т. Хадкевіч).

Прыдатак – асобы від азначэння, выражаны назоўнікам, дапасаваным да паяснёнага слова ў склоне: Дзяўчаты-вязальшчыцы спрытна вязалі снапы. Прыдатак можа адносіцца да любога члена сказа, выражанага назоўнікам, асабовым займеннікам, субстантываваным прыметнікам. Яны могуць быць адасобленымі і неадасобленымі, але заўсёды азначаюць прадмет ці асобу, удакладняючы, характарызуючы яе ў самых розных адносінах.

Тэма 7. Даданыя члены сказа. Дапаўненне і акалічнасць
Пытанні для абмеркавання:
1 Паняцце дапаўнення ў лінгвістычнай літаратуры 

2 Разнавіднасці дапаўненняў і спосабы іх выражэння 

3 Паняцце акалічнасці ў лінгвістычнай літаратуры

4 Разрады акалічнасцей па значэнні і спосабы іх выражэння
Дапаўненне – гэта даданы член сказа, які абазначае аб’ект дзеяння ці праяўлення прыметы і адказвае на пытанні ўскосных склонаў: Народы нарадзілі мову, адшліфавалі, як крышталь.
Дапаўненні звычайна выражаюцца назоўнікамі ва ўскосных склонах, колькаснымі лічэбнікамі, займеннікамі: Цёплы вецер нясе павуцінне над полем, асядае яно мне на скроні крадком (С. Законнікаў). Дапаўненні могуць выражацца і іншымі часцінамі мовы (прыметнікамі, парадкавымі лічэбнікамі, формамі дзеяслова, службовымі часцінамі мовы), калі яны ў сказе ўжываюцца са значэннем назоўніка: Трэба ў паэму жыццё нанізаць – зважыць былое, у заўтра паверыць (Л. Геніюш).

Адрозніваюць дапаўненне прамое і ўскоснае. Прамое дапаўненне адносіцца да члена сказа, выражанага пераходным дзеясловам, і абазначае прадмет, на які прама, непасрэдна накіроўваецца дзеянне. Прамое дапаўненне звычайна выражаецца назоўнікам або іншай часцінай мовы са значэннем назоўніка ў форме В. склону без прыназоўніка: У марозным акне снег замятае сляды (С. Законнікаў). Прамое дапаўненне можа быць у форме Р. склону без прыназоўніка:

· калі адносіцца да дзеяслова з адмоўем НЕ: Не цурайцесь роднай песні ў шчасці і ў жалобе (Я. Купала);

· калі дзеянне ахоплівае не ўвесь прадмет, а толькі яго частку: Дзяўчына папрасіла малака;

· пры дзеясловах браць, прасіць, даць, узяць, пазычыць і г.д. са значэннем аб’екта часовага карыстання: Схадзіў да знаёмага, папрасіў лодкі (К. Кірэенка);

· пры дзеясловах з прыстаўкамі на-, папа- са значэннем вялікай меры чаго-небудзь: Зноў маладых каштанаў мы працавіта насадзілі (М. Танк).

Ускоснае дапаўненне адносіцца да пераходных і непераходных дзеясловаў, а таксама назоўнікаў, прыметнікаў і абазначае прадмет, на які дзеянне або прымета накіраваны ўскосна. Ускоснае дапаўненне выражаецца назоўнікамі або іншымі часцінамі мовы са значэннем назоўніка ў форме ўскосных склонаў, акрамя вышэйадзначаных выпадкаў.

Акалічнасць – даданы член сказа, які паказвае характар дзеяння або праяўлення прыметы, а таксама розныя абставіны, пры якіх адбываецца дзеянне. 

У сказе акалічнасці найчасцей адносяцца да дзеяслова і яго форм, радзей – да прыметнікаў, прыслоўяў, прэдыкатыўных прыслоўяў: Сіратліва ўзіраецца топаль у асенніх дарог каламуць (Л. Геніюш). Прыгожая вясной і ўлетку, грушка цяпер выглядала сіратліва (К. Чорны). Вакол было ціха і пуста (Я. Колас).

Акалічнасці шырока выражаюцца прыслоўямі: Архіп спаў доўга і смачна (М. Гарэцкі). Акалічнасці могуць таксама выражацца назоўнікамі ва ўскосных склонах з прыназоўнікамі і без іх, інфінітывам, дзеепрыслоўямі і дзеепрыслоўнымі зваротамі, а таксама сінтаксічна непадзельнымі спалучэннямі: Скончыўшы Акадэмію, Чарняхоўскі некалькі год служыў у Беларусі (І. Мележ).

У залежнасці ад значэння выдзяляецца некалькі разнавіднасцей акалічнасці:

1) акалічнасць месца паказвае месца дзеяння, яго напрамак, зыходны або канечны пункт руху і адказвае на пытанні дзе? куды? адкуль? дакуль?: Даўно агні патухлі ў вокнах (М. Сяднёў);

2) акалічнасць часу паказвае час працякання дзеяння, яго пачатак, канец, працягласць і адказвае на пытанні калі? з якога часу? як доўга?: Учора ўвечары і сёння ўранні быў густы сцюдзёны туман (М. Гарэцкі);

3) акалічнасць прычыны паказвае прычыну або падставу дзеяння, выражанага выказнікам, і адказвае на пытанні чаму? з-за чаго? ад чаго? па якой прычыне?: Трава на абочынах была шэрая ад пылу (К. Чорны);

4) акалічнасць спосабу дзеяння паказвае спосаб ажыццяўлення дзеяння або якасць дзеяння, стану і адказвае на пытанні як? якім чынам?: Адлятаюць гады́ журавамі, бы ў сне (М. Танк);

5) акалічнасць мэты паказвае мэту дзеяння і адказвае на пытанні для чаго? з якой мэтай?: Па дарозе я зайшоў адпачыць у адну хату на канцы сяла (А. Куляшоў);

6) акалічнасць меры і ступені паказвае меру часу, прасторы, колькасць прадметаў або абазначае ступень дзеяння або якасці і адказвае на пытанні колькі? як многа? у якой ступені?: Калёсы спыніліся яшчэ два разы (І. Мележ);

7) акалічнасць уступкі абазначае падставу, насуперак якой адбываецца дзеянне, і адказвае на пытанні нягледзячы на што? насуперак чаму?: Насуперак яе чаканню, кніжка аказалася нецікавай (У. Шахавец);

8) акалічнасць умовы абазначае ўмову, пры якой адбываецца дзеянне або існуе з’ява, і адказвае на пытанне пры якой умове? Гэты тып акалічнасці часцей за ўсё выступае як дэтэрмінаваны (адносіцца да ўсяго сказа): Пры жаданні можна шмат чаго дабіцца (У. Краўчанка).

Тэма 8. Віды аднасастаўных сказаў
Пытанні для абмеркавання:
1 Агульная характарыстыка аднасастаўных сказаў

2 Дзеяслоўна-адвербіяльныя аднасастаўныя сказы

3 Іменныя аднасастаўныя сказы

Аднасастаўныя сказы – сказы з адным галоўным членам (суадносным ці з дзейнікам, ці з выказнікам двухсастаўнага сказа, але не ідэнтычным яму), які сумяшчае ў сабе значэнне лагічнага суб'екта ці прэдыката: Не рабі ліхога і не бойся нікога. Рускі сінтаксіст А.А. Шахматаў упершыню ўвёў у навуковы абыход сам тэрмін “аднасастаўны сказ” і прапанаваў, што ў аднасастаўным сказе няма ні дзейніка, ні выказніка, а адзіны галоўны член. Гэта з’яўляецца спецыфічнай асаблівасцю аднасастаўных сказаў. Другі ж галоўны член не ўзнаўляецца і не падразумяваецца. У гэтым адрозненне аднасастаўных сказаў ад няпоўных, у якіх адзін галоўны член не забяспечвае паўнаты славеснага выражэння думкі. А таму па-за кантэкстам моўнай сітуацыі яны застаюцца незразумелымі.

Аднасастаўныя сказы, як і двухсастаўныя, характарызуюцца граматычнай і інтанацыйнай аформленасцю, прэдыкатыўнасцю, камунікатыўнасцю, мадальнасцю.

У залежнасці ад формы выражэння галоўнага члена аднасастаўныя сказы падзяляюцца на два асноўныя тыпы: дзеяслоўна-адвербіяльныя і іменныя. У сваю чаргу, у межах гэтых дзвюх груп вылучаюць свае падгрупы: у дзеяслоўна-адвербіяльных – асабовыя і неасабовыя. Сярод асабовых вылучаюць пэўна-асабовыя, няпэўна-асабовыя, абагульнена-асабовыя; сярод неасабовых вылучаюць безасабовыя і інфінітыўныя. Сярод іменных вылучаюць намінатыўныя, генітыўныя, вакатыўныя, назыўныя, канструкцыі з “Назоўным уяўлення”.

Агульнай прыметай аднасастаўных дзеяслоўна-адвербіяльных сказаў з’яўляецца сцвярджэнне або адмаўленне незалежнага дзеяння або стану. Граматычнае значэнне прэдыкатыўнасці выражаецца праз марфалагічныя катэгорыі дзеяслова або слова катэгорыі стану (безасабова-прэдыкатыўнага слова). Агульнай прыметай аднасастаўных іменных сказаў з’яўляецца сцвярджэнне наяўнасці, існавання, быцця якога-небудзь прадмета ці з’явы. Граматычнае значэнне прэдыкатыўнасці ў такіх сказах выражаецца незалежным ужываннем пэўнай склонавай формай іменнай часціны мовы ў спалучэнні з інтанацыяй. Такім чынам, асноўным крытэрыем класіфікацыі аднасастаўных сказаў з’яўляецца крытэрый фармальна-граматычны.

Тэма 9. Няпоўныя і нячленныя сказы
Пытанні для абмеркавання:
1 Агульная характарыстыка няпоўных сказаў

2 Разнавіднасці няпоўных сказаў

3 Эліптычныя сказы

4 Членныя і нячленныя сказы

Паводле паўнаты рэалізацыі структурнай схемы сказы падзяляюцца на поўныя і няпоўныя. Поўныя сказы (аднасастаўныя ці двухсастаўныя) – сказы, у складзе якіх ёсць усе неабходныя для дадзенай структуры члены: У пакоі ціха. Свеціць сонца. Няпоўныя сказы – сказы, у складзе якіх адсутнічаюць адзін ці некалькі членаў, неабходных для дадзенай структуры: Першая група здавала экзамен, а мы – залік.
Разнавіднасці няпоўных сказаў:

1. Кантэкстуальна няпоўныя сказы, у якіх асобныя члены прапушчаны па той прычыне, што яны ўжываюцца ў папярэднім кантэксце: Сонца гарэзліва лезе ў акно. Не дае спаць (Зм. Бядуля).

2. Сітуацыйна няпоўныя сказы, у якіх асобныя члены апушчаны па той прычыне, што яны лёгка падказваюцца абставінамі агульнай сітуацыі: “На вакзал!” – сказаў ён шафёру, садзячыся ў таксі (У. Краўчанка). З прыклада бачна, што ў дадзенай канструкцыі прапушчаны дзеяслоў едзем.

3. Эліптычныя сказы з адсутным выказнікам, які не ўстанаўліваецца з кантэксту і не падказваецца сітуацыяй. Гэтыя сказы адрозніваюцца ад кантэкстуальна і сітуацыйна няпоўных тым, што з’яўляюцца сінтаксічна і сэнсава самастойнымі адзінкамі, змест якіх дакладна раскрываецца без дапамогі іншых сказаў, паколькі дзеянне або стан, якія абазначаў дзеяслоў-выказнік, зразумелы са структуры саміх сказаў: У руках кветкі. У эліптычных сказах заўсёды знаходзяцца даданыя члены, якія адносяцца да саставу выказніка.

Тэма 10. Парадак слоў у сказе
Пытанні для абмеркавання:
1 Прамы і адваротны парадак слоў у сказе

2 Месца галоўных членаў у сказе

3 Месца даданых членаў у сказе

4 Роля парадку слоў у сказе
Пры разглядзе простых сказаў (асобных частак складанага сказа) вельмі важную ролю адыгрывае парадак размяшчэння ўсіх структурных кампанентаў, або парадак слоў. У беларускай мове парадак слоў традыцыйна свабодны, за структурнымі элементамі сказа не замацавана пэўнае месца і сэнс сказа не мяняецца пры іх перастаноўцы. Параўн.: Кніга, напісаная вядомым пісьменнікам, выйшла з друку. – Напісаная вядомым пісьменнікам кніга выйшла з друку. – З друку выйшла кніга, напісаная вядомым пісьменнікам. – З друку выйшла напісаная вядомым пісьменнікам кніга. Парадак слоў у сказе бывае прамы і адваротны (інверсійны). Прамы парадак слоў перадае найбольш характэрнае, тыповае (як правіла, стылістычна нейтральнае) размяшчэнне элементаў сказа. Такі парадак прадугледжвае ў апавядальных сказах прэпазіцыю дзейніка ў адносінах да выказніка, дапасаванага азначэння ў адносінах да паяснёнага слова, акалічнасці спосабу дзеяння ў адносінах да выказніка і г.д.: Новая шубка і муфта вісяць цяпер у шафе (Я. Брыль). Адваротны парадак слоў характарызуецца адхіленнямі ад традыцыйнага размяшчэння кампанентаў з мэтай выдзеліць пэўнае слова, засяродзіць на ім увагу: Апусцеў, заціх палетак (М. Васілёк). Чутно вясны дыханне ўсюды (Я. Колас). Як правіла, член сказа, на якім аўтар засяроджвае сваю ўвагу, знаходзіцца ў самым пачатку сказа: Другі тыдзень запар ідзе дождж (В. Вольскі).

Граматычная функцыя парадку слоў найбольш выразна праяўляецца  ў наступных выпадках:

1. Парадак слоў дапамагае адрозніць дзейнік ад дапаўнення пры супадзенні іх граматычных форм: Дуб перарос вяз.

2. Парадак слоў вызначае сінтаксічную функцыю галоўных членаў, калі яны выражаюцца назоўнікамі ў назоўным склоне: Мая сястра – настаўніца.

3. Парадак слоў дапамагае вызначыць сінтаксічную функцыю прыметніка і тым самым тып сказа: Цёплая восень. Восень цёплая. 

4. Парадак слоў дапамагае высветліць сінтаксічную функцыю інфінітыва і вызначыць структуру сказа, якая залежыць ад гэтай функцыі: Ісці па адкрытым полі небяспечна. Небяспечна ісці па адкрытым полі.

5. Граматычная функцыя парадку слоў праяўляецца і тады, калі даданыя члены выражаны назоўнікамі ва ўскосных склонах: Дарога да свайго дома заўсёды лёгкая. Дарога павярнула да майго дома.

6. З дапамогай парадку слоў адрозніваюць дзве акалічнасці, адна з якіх адносіцца да дзеяслова-выказніка, другая – да акалічнасці: Заўтра я прыйду раніцай. Я прыйду заўтра раніцай.
Тэма 11. Аднародныя члены сказа
Пытанні для абмеркавання:
1 Аднародныя члены сказа як сінтаксічная катэгорыя

2 Функцыя аднародных членаў у сказе

3 Аднародныя і неаднародныя азначэнні

4 Адкрытыя і закрытыя рады аднародных членаў

5 Абагульняючае слова пры аднародных членах

Аднародныя члены сказа – гэта галоўныя або даданыя члены, якія выконваюць адну і тую ж сінтаксічную функцыю, звязваюцца з іншымі членамі сказа аднолькавай сінтаксічнай сувяззю, аб’ядноўваюцца паміж сабой злучальнай сувяззю і характарызуюцца спецыфічнай інтанацыяй аднароднасці.

Аднародныя члены сказа звычайна маюць аднолькавае марфалагічнае выражэнне. У гэтым выпадку назіраецца супадзенне сінтаксічнай і марфалагічнай аднароднасці: З першым вясновым громам, ліўнем віншую сваіх знаёмых. Аднак аднародныя члены сказа могуць быць і марфалагічна разнароднымі: Ён быў хлопец моцны, любіў жыццё. Такім чынам, аднародныя члены сказа характарызуюцца наступнымі граматычнымі адзнакамі:

1) выконваюць аднолькавую сінтаксічную функцыю ў сказе;

2) маюць аднолькавую сінтаксічную сувязь з агульным для іх членам сказа (ад гэтага члена сказа да аднародных членаў ставіцца адно і тое ж пытанне, калі аднароднымі з’яўляюцца не дзейнік і выказнік ў двухсастаўным сказе або галоўныя члены аднасастаўных сказаў);

3) звязаны паміж сабой злучальнай сувяззю: злучнікавай або бяззлучнікавай;

4) высокая ступень марфалагічнай аднатыповасці (але неабавязкова);

5) лагічная аднароднасць паняццяў.

Тэма 12. Адасобленыя члены сказа

Пытанні для абмеркавання:
1 Паняцце адасобленых членаў і ўмовы адасаблення 

2 Функцыя і значэнне адасобленых членаў у сказе

3 Адасабленне азначэнняў

4 Адасабленне акалічнасцей

5 Адасабленне дапаўненняў і далучальных членаў сказа

Адасабленне – сэнсава-граматычнае, інтанацыйнае і пунктуацыйнае выдзяленне членаў сказа з мэтай надаць ім некаторую самастойнасць. Члены сказа, якія сэнсава і інтанацыйна выдзяляюцца, называюцца адасобленымі: Яна, расчуленая і супакоеная, прытулілася да яго пляча і сцішылася (К. Крапіва). Тэрмін “адасабленне” ўвёў у навуковае карыстанне А.М. Пяшкоўскі. 

З адасабленнем звязана паняцце паўпрэдыкатыўнасці, пад якой разумеюць выражэнне дадатковай сітуацыі пра падзею, што  перадаецца ў сказе і з’яўляецца не такой важнай, яна дапаўняльная. Паўпрэдыкатыўная канструкцыя  выражае інфармацыю скрытна. Такі зварот лёгка пераўтвараецца ў прэдыкат: Добра было ў лесе, поўным птушыных галасоў (І. Мележ) – Лес быў поўны галасоў.

Адасабленне членаў сказа залежыць ад камунікатыўных, граматычных і семантычных умоў.

Камунікатыўная ўмова адасаблення членаў сказа азначае яго выдзяленне або проціпастаўленне чамусьці наяўнаму ў сказе: Акропленыя расою, травы зіхацелі на сонцы.

У граматычных умовах адасаблення членаў сказа адрозніваюць сінтаксічныя і марфалагічныя.

Сінтаксічныя ўмовы:

1) парадак слоў, пры якім адасобленыя члены займаюць інверсійную або дыстантную пазіцыю ў адносінах да азначаемага слова: Ужо ніколі не верніцца краса, адцвіўшая даўно.

2) ступень развітасці адасобленага члена, у залежнасці ад якой ён адрываецца ад астатняй часткі сказа і набывае дадатковае паведамлене: Скарына, доктар лекарскіх навук, вучыўся ў Падуанскім універсітэце.

3) удакладняльны, паясняльны ці  далучальны характар адасобленага члена, а таксама ўскладненне гэтага члена дадатковымі адценнямі: Там, далёка за дамамі, разляглося поле.

4) колькасны склад адасобленых членаў ці суседства з іншымі адасобленымі членамі, якія служаць дадатковымі прычынамі іх адасаблення ў сказе: Прыйшла  раніца, ясная, сонечная, веснава́я.

5) слабая сінтаксічная сувязь адасобленага члена з астатняй часткай сказа: Вочы, па старой звычцы, шукалі бацьку.

Марфалагічныя ўмовы:

1) прыназоўнікі, якія выдзяляюць адасобленыя члены сказа сярод астатняй часткі: У хаце, апрача дзеда, нікога не было.

2) злучнікі, якія прымацоўваюць адасобленыя члены сказа да  астатняй часткі: Яго паліто, хоць і з драпу, было паношаным.

3) асобныя формы назоўнікаў і займеннікаў ва ўскосных склонах, пры дапамозе якіх адасобленыя члены ўваходзяць у сказ: Усе палешукі, у тым ліку і стараста, не ўмелі пісаць.

4) спосаб выражэння адасобленых членаў і той словаформы, праз пасрэдніцтва якой яны прымацоўваюцца да астатняй часткі сказа: Дожджыкам буйны́м абмыты, я смела вяслую ў прыволле (П. Трус).

Семантычныя ўмовы адасаблення вызначаюцца тым, што ў залежнасці ад сэнсавай нагрузкі пры аднолькавых граматычных умовах адно і тое спалучэнне слоў можа адасабляцца і не адасабляцца. Даданыя члены сказа адасабляюцца пры неабходнасці асабліва падкрэсліць, выдзеліць тое, што яны называюць. Параўн.: Дзень  стаіць над зямлёй, урачысты і сіні (П. Броўка) і Дзень  стаіць над зямлёй урачысты і сіні.
У сказе могуць адасабляцца толькі даданыя члены сказа. Сярод даданых членаў адасобленымі могуць быць:

1) дапасаваныя / недапасаваныя азначэнні, прыдаткі: Па краіне, любімай і роднай, маладыя квітнеюць сады;

2) дапаўненні: На вуліцы, акрамя нас, нікога не было;

3) акалічнасці: Там, за рэчкай, шуміць алешнік малады.
Тэма 13. Параўнальныя канструкцыі. Зваротак

Пытанні для абмеркавання:
1 Структура параўнальных канструкцый і паняцце параўнальнага звароту

2 Функцыі, значэнне параўнальных зваротаў у сказе

3 Паняцце зваротка

4 Тыпы звароткаў і спосабы іх выражэння, месца ў сказе
Параўнальныя канструкцыі – гэта сінтаксічныя адзінкі (словаформы, словазлучэнні, сказы), якія пры дапамозе параўнання ўдакладняюць, раскрываюць сэнс выказвання або асобных яго слоў, канкрэтызуюць істотныя прыметы прадметаў, што супастаўляюцца. Параўнальныя канструкцыі ўводзяцца ў сказ пры дапамозе злучнікаў як, нібы быццам, як быццам, што, чым: Скрыпка, як зазначыў сабе сам музыка, раўла, нібы галодная жывёліна, загледзеўшы свайго гаспадара (Я. Колас); Гэта бязмежнасць зацірала зямлю, і яна гублялася ў ёй, як малюсенечкая пылінка (Я. Колас); Дзіўна, што неба тут таксама здаецца вышэй, чым дзе ў іншым месцы (І. Шамякін); Адзінокія цьмяныя зоркі віселі над лесам, як далёкія сігнальныя ліхтары вялікага свету (І. Шамякін). Параўнальныя звароты – яркі паэтычны сродак, які з’яўляецца нязменным спосабам экспрэсіўнага выяўлення якасцей, уласцівасцей разнастайных прадметаў і з’яў. Ужыванне параўнальных канструкцый, якія прадстаўляюць сабой форму пазнання акаляючага свету шляхам супастаўлення розных аб’ектаў і наглядна-вобразна адлюстроўваюць рэчаіснасць, з’яўляецца адным з самых дзейсных прыёмаў актуалізацыі ўвагі чытача на вобразах-персанажах.
Зваротак – слова або спалучэнне слоў, што абазначаюць асобу ці прадмет, да якіх звяртаюцца з мовай. Спецыфічнай асаблівасцю зваротка з’яўляецца тое, што ён граматычна не звязаны з членамі сказа, але гэта не значыць, што зваротак не мае сэнсавай сувязі з імі. На сувязь зваротка са сказам паказвае дзеяслоў у форме загаднага ладу або займеннік: Здароў, марозны, звонкі вечар!

Тэма 14. Пабочныя і ўстаўныя канструкцыі

Пытанні для абмеркавання:
1 Паняцце пабочных канструкцый

2 Структурная арганізацыя і значэнне пабочных канструкцый

3 Паняцце ўстаўных канструкцый

4 Структурная арганізацыя і значэнне пабочных канструкцый

Пабочныя канструкцыі – гэта словы, словазлучэнні і сказы, якія граматычна не звязаны з членамі сказа, а служаць для выражэння адносін таго, хто гаворыць, да выказанай думкі (выражаюць значэнне суб’ектыўнай мадальнасці). Пабочныя канструкцыі не з’яўляюцца членамі сказа: Дождж, на шчасце, перастаў.

Пабочныя канструкцыі ўключаюцца ў сказ пры дапамозе суадноснай сувязі, якая рэалізуецца па сэнсе і афармляецца, як правіла, без злучнікаў: Мая маці, пэўна, бачыла, калі я прыйшла. Зрэдку пабочныя сказы могуць звязвацца з астатняй часткай падпарадкавальнымі злучнікамі (як, што, калі, хоць): Мой сусед, калі я не памыляюся, прыехаў з Кіева. Падпарадкавальныя злучнікі ў такіх сказах не з’яўляюцца сінтаксічным сродкам сувязі, паколькі яны не афармляюць падпарадкаванне адной часткі другой. Таму яны выконваюць не столькі сваю ўласную функцыю, колькі функцыю часціц. Пабочныя канструкцыі у складзе сказа могуць адносіцца да ўсяго сказа або да асобных яго членаў: Сапраўды, пад бярозай стаяў чалавек.

Устаўныя канструкцыі служаць для дадатковага паведамлення, заўвагі, тлумачэння ўсяго асноўнага выказвання: У сярэдзіне пакоя жанчыны (маці з Зосяй) размаўлялі. Устаўныя канструкцыі ў адрозненне ад пабочных прызначаны для павелічэння сэнсава-інфармацыйнага зместу сказа. Яны могуць каменціраваць змест сказа ці асобных яго членаў, перадаючы́ дадатковыя звесткі адносна гэтага зместу. Устаўныя канструкцыі граматычна не звязаны з членамі сказа: Нехта (цяпер цяжка ўспомніць хто) чуў стрэл. Устаўныя словы, словазлучэнні і сказы заўсёды размяшчаюцца пасля тых кампанентаў, змест якіх патрабуе адпаведнага ўдакладнення. Суадносная сувязь паміж устаўнымі канструкцыямі і астатняй часткай сказа часцей за ўсё афармляецца бяззлучнікавым спосабам, пры якім значную ролю адыгрываюць займеннікі і прыслоўі, што семантычна суадносяць устаўныя канструкцыі з асобнымі словамі асноўнага саставу сказа: Лабановіч (так звалі маладога настаўніка) слухаў байку (Я. Колас).

Тэма 15. Складаны сказ

Пытанні для абмеркавання:
1 Фармальная, семантычная і камуні-катыўная арганізацыя складанага сказа

2 Агульная класіфікацыя складаных сказаў

Складаны сказ – гэта такі сказ, у які ўваходзяць дзве ці некалькі прэдыкатыўныя часткі, аб’яднаныя ў адно граматычнае, сэнсавае і інтанацыйнае цэлае. Інакш кажучы, складаны сказ – гэта поліпрэдыкатыўная сінтаксічная адзінка, якая характарызуецца структурным, сэнсавым і інтанацыйным адзінствам. 

Складаны сказ з’яўляецца адной камунікатыўнай адзінкай. Ён паведамляе пра розныя падзеі і факты рэчаіснасці і выражае закончаную думку. Часткі ж складанага сказа, не з’яўляючыся асобнымі камунікатыўнымі адзінкамі, валодаюць мадальнасцю, але не маюць сэнсавай і інтанацыйнай закончанасці. Інтанацыйная завершанасць (інтанацыя канца сказа) уласцівая менавіта цэламу сказу (простаму ці складанаму).

Граматычнае значэнне складанага сказа выражаецца праз адносіны паміж яго часткамі, якія могуць быць раўнапраўнымі і нераўнапраўнымі. Так, у сказе Ляжыць зямля ў адзенні белым, і дрэвы ў шэрані стаяць (Я. Колас) адносіны паміж часткамі раўнапраўныя. У сказе Дарога скрозь моцна пахне чаромхаю, якая ўжо адцвітае… (В. Карамазаў) першая частка з’яўляецца галоўнай, а другая – даданай (залежнай ад першай). Сродкамі выражэння граматычнай залежнасці / незалежнасці частак з’яўляюцца злучнікі (злучальныя словы), якія выконваюць розныя функцыі. Аднак неабходна звярнуць увагу на тое, што ў сучаснай беларускай мове сустракаюцца сказы, у якіх тып фармальнага сродку сувязі (злучніка) не адпавядае характару сэнсавых адносін паміж часткамі сказа (напрыклад, злучнік злучальны, а адносіны падпарадкавальныя): На занятках мне стала дрэнна, і я пайшла дадому (фармальна сказ складаназлучаны, а адносіны прычынна-выніковыя). Некаторыя сінтаксісты (напрыклад, М.С. Яўневіч, П.У. Сцяцко) складаныя сказы такога тыпу класіфікуюць як складаныя сказы прамежкавага тыпу паміж складаназлучанымі і складаназалежнымі.

Класіфікацыя складаных сказаў. Састаўныя часткі складанага сказа аб’ядноўваюцца ў адно сінтаксічнае цэлае пры дапамозе:

1) злучальных злучнікаў;

2) падпарадкавальных злучнікаў і злучальных слоў;

3) інтанацыі.

У залежнасці ад гэтых сродкаў сувязі і сэнсавых адносін паміж часткамі складаныя сказы падзяляюцца на два тыпы:

1) злучнікавыя складаныя сказы, сярод якіх выдзяляюцца: 

а) складаназлучаныя, дзе часткі звязваюцца злучальнымі злучнікамі (злучальная сувязь): Густа зелянелі ліпы ўздоўж вуліцы, і пах іх блізкага росквіту ўжо прывабліваў пчол (Т. Хадкевіч); 

б) складаназалежныя, у якіх часткі звязваюцца падпарадкавальнымі злучнікамі і злучальнымі словамі – адноснымі займеннікамі і займеннікавымі прыслоўямі (падпарадкавальная сувязь): Трэба спяшацца жыць, каб ніводзін дзень не прапаў дарэмна (А. Асіпенка);

2) бяззлучнікавыя складаныя сказы, у якіх часткі звязваюцца паміж сабой толькі інтанацыяй і аб’ядноўваюцца паводле сэнсу (бяззлучнікавая сувязь): Дакошаны лугі, адшапацела жыта, на сцежкі падаюць пажоўклыя лісты (С. Грахоўскі).

Акрамя складаназлучаных, складаназалежных і бяззлучнікавых складаных сказаў, ёсць складаныя сказы, у якіх спалучаюцца два ці тры віды сувязі: злучальная і падпарадкавальная, падпарадкавальная і бяззлучнікавая і г.д. Гэта складаныя сказы з рознымі відамі сувязі: Зара вясенняя над полем дагарае, і заціхае рокат трактароў, у змроку тоне сцежка палявая, змаўкае хор дзявочых галасоў (М. Танк).  Сказы з рознымі відамі сувязі называюць яшчэ і складанымі сінтаксічнымі канструкцыямі.

Тэма 16. Складаназлучаны сказ

Пытанні для абмеркавання:
1 Паняцце складаназлучанага сказа

2 Складаназлучаныя сказы са спалучальнымі адносінамі

3 Складаназлучаныя сказы з супастаўляльнымі адносінамі

4 Складаназлучаныя сказы з пералічальна-размеракавальнымі адносінамі
Складаназлучаны сказ – гэта такі складаны сказ, у якім прэдыкатыўныя часткі звязваюцца злучальнымі злучнікамі і ўтвараюць сэнсавае і інтанацыйнае цэлае: Настаўнік яшчэ доўга сядзеў каля акна, і розныя думкі падымаліся ў яго галаве (Я. Колас).

Злучальныя злучнікі з’яўляюцца асноўным сродкам сувязі паміж часткамі складаназлучаных сказаў і паказваюць на пэўную раўнапраўнасць частак у гэтых сказах. У залежнасці ад сэнсавых адносін часткі складаназлучаных сказаў могуць быць адносна самастойныя і ўзаемаабумоўленыя.

Адносна самастойныя тыя часткі, якія могуць ужывацца як простыя сказы: Светлая рунь дрыжэла пад ветрам, і ў нізіне стаяла чыстая, як сляза, вада (К. Чорны). Састаўныя часткі такіх сказаў слаба залежаць адна ад другой, таму можна зрабіць іх перастаноўку: На ўсходзе заружавелася неба, але сонца яшчэ не было (Я. Сіпакоў) і Сонца яшчэ не было, але на ўсходзе заружавелася неба.

У шматлікіх складаназлучаных сказах часткі цесна звязаныя і абумоўленыя. Першая частка такіх сказаў больш самастойная, а другая будуецца ў залежнасці ад першай і абумоўлена яе сэнсам і лексічным складам: Хвалі падмываюць высокі бераг, і ён паступова абвальваецца ў возера (В. Вольскі). Па той бок Нёмана лугі ідуць, а за лугамі – лес і поле (Я. Колас).

Для сувязі частак у складаназлучаных сказах ужываюцца спалучальныя, супастаўляльныя, пералічальна-размеркавальныя, паясняльныя, градацыйныя і далучальныя злучнікі, якія адначасова служаць сродкам выражэння разнастайных адносін паміж часткамі. У залежнасці ад гэтага складаназлучаныя сказы падзяляюцца на некалькі груп: сказы са спалучальнымі, супастаўляльнымі, пералічальна-размеркавальнымі, паясняльнымі, градацыйнымі і далучальнымі часткамі.

Тэма 17. Складаназалежны сказ

Пытанні для абмеркавання:
1 Паняцце складаназалежнага сказа

2 Прынцыпы класіфікацыі складаназалежных сказаў

3 Складаназалежныя сказы з прыслоўнай сувяззю 

4 Складаназалежныя сказы з прыфразнай сувяззю

Складаназалежны сказ – гэта складаны сказ, у якім пры дапамозе падпарадкавальных злучнікаў або злучальных слоў аб’ядноўваюцца сінтаксічна нераўнапраўныя прэдыкатыўныя часткі. Складаназалежны сказ складаецца, як правіла, з дзвюх нераўнапраўных прэдыкатыўных частак, у якіх адна частка паясняе другую і сінтаксічна ёй падпарадкоўваецца. Прэдыкатыўная частка, якая з’яўляецца сінтаксічна незалежнай, лічыцца галоўнай. Прэдыкатыўная частка, якая знаходзіцца ў сінтаксічнай залежнасці ад другой, лічыцца даданай. Фармальным паказчыкам гэтай залежнасці выступаюць падпарадкавальныя злучнікі і злучальныя словы, якія знаходзяцца ў даданай частцы.

Паміж галоўнай і даданай часткамі могуць выражацца розныя віды семантыка-сінтаксічных адносін. Яны абумоўлены зместам галоўнай часткі і перш за ўсё тым, які член галоўнай часткі паясняецца і якімі моўнымі сродкамі ажыццяўляецца гэта паясненне. У залежнасці ад гэтага паміж галоўнай і даданай часткамі існуюць наступныя віды семантыка-сінтаксічных адносін: суб’ектныя, працэсуальныя (прэдыкатыўныя), аб’ектныя, атрыбутыўныя (азначальныя) і розныя віды акалічнасных адносін.

Тэма 18. Складаназалежныя сказы з некалькімі даданымі часткамі
Пытанні для абмеркавання:
1 Парадак размяшчэння даданых частак у складаназалежным сказе

2 Складаназалежныя сказы з сузалежным падпарадкаваннем даданых частак

3 Складаназалежныя сказы з паслядоўным падпарадкаваннем частак

4 Складаныя сказы са змешаным падпарадкаваннем

У складаназалежных сказах могуць аб’ядноўвацца тры і больш прэдыкатыўныя часткі, паміж якімі выражаюцца  розныя віды семантыка-сінтаксічных адносін. Складаназалежныя сказы з некалькімі даданымі ў адпаведнасці з іх структурай і ўзаемаадносінамі паміж часткамі падзяляюцца на дзве групы: складаназалежныя сказы з сузалежным падпарадкаваннем і складаназалежныя сказы з паслядоўным падпарадкаваннем. 
Тэма 19. Бяззлучнікавы складаны сказ
Пытанні для абмеркавання:
1 Паняцце бяззлучнікавых складаных сказаў

2 Бяззлучнікавыя складаныя сказы з аднатыпнымі часткамі

3 Бяззлучнікавыя складаныя часткі з разнатыпнымі часткамі

4 Парадак размяшчэння частак у бяззлучнікавым складаным сказе

Бяззлучнікавыя складаныя сказы – складаныя сказы, састаўныя часткі якіх аб’ядноўваюцца ў адно сінтаксічнае цэлае пры дапамозе інтанацыі, парадку размяшчэння частак без злучнікаў і злучальных слоў. Асноўная прымета – адсутнасць фармальнага сродку сувязі.

Састаўныя часткі ў структуры бяззлучнікавага сказа заўсёды ўзаемазвязаныя і ўзаемаабумоўленыя. Самі па сабе яны не маюць інтанацыйнай і сэнсавай завершанасці і таму не могуць быць самастойнымі і незалежнымі. Такім чынам, бяззлучнікавыя сказы ў сэнсавых адносінах уяўляюць сабою адзінства, якое афармляецца пры дапамозе закончанай інтанацыі: Плывуць у небе самалёты, у даль імчацца цягнікі (П. Глебка). Формы дзеясловаў-выказнікаў у састаўных частак бяззлучнікавых складаных сказаў звычайна выражаюцца аднымі і тымі ж формамі дзеяслова. Важным сродкам выражэння сінтаксічнай сувязі служыць парадак размяшчэння частак. Асноўным паказчыкам служыць інтанацыя. Інтанацыя канца ў бяззлучнікавых складаных сказах прыпадае на апошнюю частку. Інтанацыйная сувязь частак складанага сказа можа мець розны характар. Гэта можа быць:

1) інтанацыя пералічэння: Свеціць сонца, шумяць дрэвы (Зм. Бядуля);

2) інтанацыя супрацьпастаўлення: Хлопцы чыталі, я сядзеў, слухаў (М. Зарэцкі);

3) інтанацыя паяснення: Цудоўны наш край: і лес там, і моры, і горы, і гай (А. Астрэйка).

Бяззлучнікавыя складаныя канструкцыі бытуюць як у літаратурнай, так і ў гутарковай мове.

Тэма 20. Складаныя сказы з рознымі відамі сувязі

Пытанні для абмеркавання:
1 Паняцце складанага сказа з рознымі відамі сувязі

2 Семантыка-сінтаксічныя адносіны паміж часткамі ў складаных сказах з рознымі відамі сувязі

3 Паняцце структурна-семантычнага блока

У сучаснай беларускай мове, асабліва ў мове мастацкай літаратуры, ужываюцца складаныя сказы, у якія ўваходзяць тры і больш прэдыкатыўныя часткі, аб’яднаныя рознай сінтаксічнай сувяззю: падпарадкавальнай і злучальнай або злучнікавай і бяззлучнікавай. Гэта складаныя сказы з рознымі відамі сувязі, або складаныя сказы камбінаванай будовы: Неўзабаве яны трапілі на сцежку1, і яна прывяла да хаткі лесніка2, што была на краі балота3 (І. Чыгрынаў).

Схема сказа:

[…], і […х], (што…).

Неба было яснае1, сонца свяціла ярка2, але ў лесе не чулася той гарачыні3, якая стаяла ў гэты дзень4 (Я. Колас).

Схема сказа:

[…], […], але […х], (якая…).

Тэма 21. Спосабы перадачы чужой мовы

Пытанні для абмеркавання:
1 Простая мова

2 Ускосная мова

3 Няўласна-простая мова

4 Цытаты

Чужая мова – гэта мова ці думкі іншай асобы, якія ўключаюцца ў аўтарскае апавяданне. Чужая мова можа  падавацца ад імя той ці інш. асобы ў нязменным выглядзе; часам жа перадаецца толькі змест чужой мовы, без захавання яе асаблівасцей. 

У залежнасці ад сродкаў і спосабу перадачы чужая мова падзяляецца на простую, ускосную і няўласна-простую мову.

Чужая мова, якая перадаецца даслоўна, без парушэння ўсіх яе асаблівасцей, называецца простай мовай.

Простая мова падзяляецца на выказаную і нявыказаную.

Ускосная мова – гэта чужая мова, якая перадаецца не даслоўна, а з парушэннем пэўных яе асаблівасцей. Ускосная мова перадаецца ад імя аўтара і афармляецца як даданая частка ў складаназалежным сказе: Пыталіся ў Наташкі, ці не здарылася што дома (І. Шамякін).

Адметнай рысай ускоснай мовы з’яўляецца тое, што змешчанае ў ёй чужое выказванне падаецца ад імя апавядальніка, а не таго, каму яно належыць. Пры ўскоснай мове заўсёды ёсць словы аўтара. Словы аўтара і простая мова – гэта састаўныя часткі складаназалежнага сказа: у ролі галоўнай часткі выступаюць словы аўтара, у ролі даданай – ускосная мова. Пры гэтым даданая частка звычайна размяшчаецца пасля галоўнай часткі.

Тэма 22. Пунктуацыя

Пытанні для абмеркавання:
1 Паняцце пра пунктуацыю

2 Станаўленне і развіццё пунктуацыйнай сістэмы беларускай мовы

3 Прынцыпы сучаснай беларускай пунктуацыі

4 Класіфікацыя знакаў прыпынку

5 Асноўныя правілы ўжывання знакаў прыпынку

Пунктуацыя (ад лац. punctum – кропка) мае два асноўныя значэнні: 1) сукупнасць знакаў прыпынку і правілы іх выкарыстання ў пісьмовай мове; 2) раздзел мовазнаўства, у якім вывучаюцца пунктуацыйная сістэма і заканамернасці яе станаўлення і функцыянавання.

Пунктуацыя – важны сродак афармлення пісьмовай мовы. Падзяляючы тэкст на пэўныя часткі, знакі прыпынку даюць магчымасць правільна разумець напісанае, лёгка і хутка чытаць, успрымаць тэкст. Тэкст без знакаў прыпынку не толькі цяжка і марудна чытаць, яго можна па-рознаму разумець. Таму знакі прыпынку адыгрываюць важную ролю ў пісьмовым тэксце. Пастаўленыя паміж словамі, словазлучэннямі і сказамі, яны дзеляць пэўны тэкст на самастойна арганізаваныя, але сэнсава звязаныя часткі. Акрамя таго, знакі прыпынку дазваляюць дакладна перадаваць на пісьме разнастайныя думкі і пачуцці, правільна разумець напісанае, лёгка і хутка чытаць, успрымаць кожную частку. Яны паказваюць і на сінтаксічную структуру сказа. Так, кропка ў канцы сказаў сведчыць пра тое, што яны граматычна завершаныя, выражаюць адносна закончаную думку, характарызуюцца апавядальнай інтанацыяй і ўжываюцца як самастойныя камунікатыўныя моўныя адзінкі: Спадзяёмся, што чытацкая аўдыторыя “Звязды” не толькі застанецца стабільнай за кошт пастаянных падпішчыкаў, але і пашырыцца за кошт новых сяброў (“Зв.”3.11.09). Коска пры зваротках служыць для іх выдзялення ў сказе, бо яны не звязаны граматычна з яго членамі: Ігар, Іванавіч, БРСМ – гэта правапераемнік камсамола (“Зв.”21.04.11).   Двукроп’е ў сярэдзіне складанага сказа сведчыць аб прычынных ці тлумачальных адносінах паміж яго часткамі, што вымаўляецца са своеасаблівай, напружанай інтанацыяй: Аляксандр Лукашэнка адзначыў пэўнае пацяпленне ў беларуска-еўрапейскім дыялогу: актывізаваліся кантакты з еўрапейскім бізнэсам, развіваецца крэдытна-інвестыцыйнае супрацоўніцтва з міжнароднымі фінансавымі інстытутамі (“Зв.”3.11.09). Знакі прыпынку разам з іншымі сродкамі пісьмовай мовы паспяхова служаць мэце зносін паміж людзьмі.

Асноўныя правілы пунктуацыі маюць нарматыўны характар, яны адносна ўстойлівыя ў пісьмовай практыцы, аднолькавыя і абавязковыя для ўсіх, хто піша або чытае пісьмовы тэкст. Між тым вядома, што адзін і той жа тэкст можа афармляцца рознымі знакамі прыпынку, у выніку чаго ўзнікаюць пунктуацыйныя варыянты. Такія варыянты часта сустракаюцца ў канцы сказаў Свеціць сонейка. Свеціць сонейка! Свеціць сонейка? Свеціць сонейка…, дзе выбар канкрэтнага знака прыпынку залежыць ад мэты паведамлення, ад таго, пра што трэба паведаміць у сказе. Шмат пунктуацыйных варыянтаў сустракаецца ў сярэдзіне сказаў. Так, у сказе Надышла ноч марозная, халодная, калі зрабіць паўзу пасля дзейніка ноч, то  дапасаваныя азначэнні пры звычайным адасабленні аддзяляюцца ад азначаемага слова коскай, а пры ўзмоцненым – працяжнікам. Адсутнасць паўзы пасля дзейніка паказвае на тое, што прыметнікі марозная, халодная ўваходзяць у склад выказніка і таму не адасабляюцца.

Такім чынам, пунктуацыйныя варыянты не парушаюць нарматыўнасці сучаснай пунктуацыі, яны сведчаць аб сінтаксічнай мнагазначнасці тэксту і, разумеецца, не могуць разглядацца як нейкія памылкі ці адхіленні ад устаноўленых правіл. Гэтыя варыянты робяць сучасную пунктуацыю надзвычай гнуткай, дазваляюць ёй афармляць структурную разнастайнасць тэкстаў і выражаць самыя тонкія адценні змешчаных у іх паведамленняў.
ПРАКТЫЧНЫ РАЗДЗЕЛ
Матэрыялы для практычных заняткаў
Тэма 1. Прадмет і задачы сінтаксісу 

Практычныя заняткі 1

Пытанні для самакантролю:

1. Што вывучае сінтаксіс?

2. Што ўваходзіць у задачы  сінтаксісу?

3. З якімі раздзеламі цесна звязаны сінтаксіс?
4. Назавіце аспекты вывучэння сінтаксісу.
Тэма 2. Словазлучэнне 

Практычныя заняткі 2, 3
Пытанні для самакантролю:

1. Якую сінтаксічную канструкцыю называюць словазлучэннем?

2. Што агульнага паміж словам і словазлучэннем і што адрознівае іх?

3. На якія тыпы падзяляюцца ўсе словазлучэнні? Словазлучэнне ў шырокім і вузкім сэнсе.

4. Якія спалучэнні слоў не з’яўляюцца словазлучэннямі?

5. На якія тыпы падзяляюцца словазлучэнні паводле структуры?

6. На якія тыпы падзяляюцца словазлучэнні паводле сэнсавай спаянасці паміж кампанентамі?

7. На якія тыпы падзяляюцца словазлучэнні паводле граматычнага выражэння галоўнага слова? (іменныя (субстантыўныя і ад’ектыўныя), дзеяслоўныя, прыслоўныя)

8. Якія сэнсавыя адносіны могуць быць паміж кампанентамі ў словазлучэнні?

9. У чым сутнасць дапасавання? Яго разнавіднасці. (поўнае / няпоўнае)

10. У чым сутнасць кіравання? Яго разнавіднасці. (слабае, моцнае, прыназ / беспрыназ.)

11. У чым сутнасць прымыкання? 

12. Як адрозніць слабае кіраванне ад іменнага прымыкання?
Тэма 3. Сказ як прэдыкатыўная адзнака 

Практычныя заняткі 4
Пытанні для самакантролю:

1. Што такое сказ? Якія яго асноўныя прыметы?

2. На якія тыпы падзяляюцца сказы паводле сваёй будовы (структуры)?

3. Што агульнага і што адметнага паміж простым і складаным сказамі?

4. На якія тыпы падзяляюцца сказы паводле мадальнасці (адносін зместу сказаў да аб’ектыўнай рэчаіснасці)?
5. На якія тыпы падзяляюцца сказы ў залежнасці ад камунікатыўнага прызначэння (мэты паведамлення)?
6. На якія тыпы падзяляюцца сказы ў залежнасці ад іх інтанацыйнага афармлення?
7. На якія тыпы падзяляюцца сказы паводле саставу галоўных членаў?
8. На якія тыпы падзяляюцца сказы паводле абавязковых і неабавязковых кампанентаў?
9. На якія тыпы падзяляюцца сказы паводле ўскладненасці?
10. На якія тыпы падзяляюцца сказы паводле паўнаты рэалізацыі структурнай схемы?
11. На якія тыпы падзяляюцца сказы паводле члянімасці?
Тэма 4. Галоўныя члены сказа. Дзейнік 

Практычныя заняткі 5
Пытанні для самакантролю:

1. Што такое галоўныя члены сказа?

2. Якая сувязь існуе паміж дзейнікам і выказнікам?

3. Што такое каардынацыя? 

4. Што такое суразмяшчэнне? 

5. Што такое прыцягненне? 

6. Што такое дзейнік?

7. Што значыць марфалагізаваныя і немарфалагізаваныя члены сказа?

8. Якімі часцінамі мовы выражаецца марфалагізаваны дзейнік?

9. Якімі часцінамі мовы выражаецца немарфалагізаваны дзейнік?

10. Як падзяляюцца дзейнікі паводле структуры?

11. Якія дзейнікі называюцца ўскладненымі?

Тэма 5. Галоўныя члены сказа. Выказнік 

Практычныя заняткі 6,7
Пытанні для самакантролю:
1. Што такое выказнік?

2. Якія існуюць прынцыпы выдзялення тыпаў выказніка ў сучаснай лінгвістычнай літаратуры?
3. Які выказнік называецца простым дзеяслоўным і чым ён выражаецца?

4. Ці ўсе даследчыкі вылучаюць просты іменны выказнік?

5. Як адрозніць дзейнік ад выказніка, калі абодва галоўныя члены сказа выражаюцца назоўнікамі назоўнага склону або адзін галоўны член – назоўнікам назоўнага склону, а другі – інфінітывам?

6. Які выказнік называецца састаўным дзеяслоўным і чым ён выражаецца?

7. Які выказнік называецца састаўным іменным і чым ён выражаецца?

8. У якіх выпадках паміж дзейнікам і выказнікам ставіцца працяжнік?

Тэма 6. Даданыя члены сказа. Азначэнні.
Практычныя заняткі 8
Пытанні для самакантролю:
1. У чым сутнасць паняцця “развіты сказ”?

2. Што ўяўляе сабой з’ява дэтэрмінацыі?

3. У чым адрозненне паміж марфалагізаванымі і немарфалагізаванымі членамі сказа? Прыклады.

4. Што называецца азначэннем? Якія ёсць разнавіднасці азначэнняў?

5. Чым выражаецца дапасаванае азначэнне?

6. Якімі часцінамі мовы выражаецца недапасаванае азначэнне?

7. Які член сказа называецца прыдаткам? Што можа абазначаць прыдатак?

8. Якія спалучэнні слоў не адносяцца да спалучэнняў з прыдаткам?

9. Як адрозніць прыдатак ад паяснёнага слова?

Тэма 7. Даданыя члены сказа. Дапаўненне і акалічнасць  

Практычныя заняткі 9, 10
Пытанні для самакантролю:
1. Якое дапаўненне называюць прамым, а якое ўскосным?

2. Якія часціны мовы могуць паясняцца дапаўненнем  і якія тыпы ў сувязі з гэтым вылучаюцца? 
3. Якая роля акалічнасцей у сказе? Якія ёсць разнавіднасці акалічнасцей?
4. Якімі часцінамі мовы выражаюцца акалічнасці?
Тэма 8. Віды аднасастаўных сказаў 

Практычныя заняткі 11, 12
Пытанні для самакантролю:
1. Якія сказы называюцца аднасастаўнымі?

2. Якія ёсць віды аднасастаўных сказаў?

3. Чым можа быць выражаны галоўны член аднасастаўнага пэўна-асабовага сказа?

4. Чым можа быць выражаны галоўны член аднасастаўнага няпэўна-асабовага сказа?

5. Як адрозніць няпэўна-асабовы аднасастаўны сказ ад няпоўнага двухсастаўнага?

6. Чым можа быць выражаны галоўны член аднасастаўнага абагульнена-асабовага сказа?

7. Чым можа быць выражаны галоўны член аднасастаўнага безасабовага сказа?

8. Чым можа быць выражаны галоўны член аднасастаўнага інфінітыўнага сказа? Ці вылучаюць інфінітыўныя аднасастаўныя сказы ў школьных падручніках?

9. Чым выражаецца галоўны член аднасастаўнага намінатыўнага сказа?

10. У чым розніца паміж развітым намінатыўным сказам і двухсастаўным няпоўным?
Тэма 9. Няпоўныя і нячленныя сказы 

Практычныя заняткі 13
Пытанні для самакантролю:

1. Якія сказы называюцца няпоўнымі?
2. Якія разнавіднасці няпоўных сказаў вам вядомы?

3. Якія сказы называюцца нячленнымі?
Тэма 10. Парадак слоў у сказе 

Практычныя заняткі 14
Пытанні для самакантролю:
1. Што такое парадак слоў?
2. Што такое прамы парадак слоў?
3. Што такое адваротны парадак слоў?
Тэма 11. Аднародныя члены сказа 

Практычныя заняткі 15
Пытанні для самакантролю:

1. Якія члены сказа называюцца аднароднымі?

2. Што значыць неразвітыя і развітыя аднародныя члены сказа?

3. Якія члены сказа нельга лічыць аднароднымі?

4. Якія члены сказа могуць быць аднароднымі?

5. Якія злучнікі могуць ужывацца пры злучальнай сувязі?

6. Што значыць адкрытая і закрытая сувязь пры аднародных членах? Якія адносіны характэрны?

7. Як вызначыць аднароднасць / неаднароднасць азначэнняў?

8. Якія знакі прыпынку могуць ставіцца пры аднародных членах сказа?

9. У чым сутнасць адасаблення?
Тэма 12. Адасобленыя члены сказа 

Практычныя заняткі 16, 17
Пытанні для самакантролю:
1. Што ляжыць у аснове адасаблення? Якія члены сказа могуць адасабляцца?

2. Што такое паўпрэдыкатыўнасць?

3. Пералічыце асноўныя ўмовы адасаблення.

4. Якія бываюць адасобленыя члены па структуры? 

5. Пры дапамозе чаго яны ўводзяцца ў сказ?

6. Назавіце ўмовы адасаблення дапасаваных азначэнняў.

7. Пры якіх умовах акалічнасці адасабляюцца?

8. У чым розніца паміж паясняльнымі і далучальнымі членамі сказа? Паміж паясняльнымі і ўдакладняльнымі?
Тэма 13. Параўнальныя канструкцыі. Зваротак

Практычныя заняткі 18
Пытанні для самакантролю: 
1. На якія тыпы паводле структуры падзяляюцца параўнальныя канструкцыі? 
2. Што такое параўнальны зварот?
3. Якія функцыі выконваюць параўнальныя звароты ў сказе?
4. Што такое зваротак? Якая яго роля ў сказе?
5. Якія тыпы звароткаў і спосабы іх выражэння, месца ў сказе?

6. Якімі часцінамі мовы і іх формамі можа выражацца зваротак? 

7. У якім стылі зваротак больш часта ўжываецца?

8. Якія бываюць звароткі па структуры? (развітыя і неразвітыя)

9. Якія бываюць звароткі па спосабу выражэння (арганізацыі)?

10. Якімі знакамі прыпынку аддзяляюцца звароткі?
Тэма 14. Пабочныя і ўстаўныя канструкцыі
Практычныя заняткі 19
Пытанні для самакантролю:
1. Што выражаюць пабочныя канструкцыі?

2. Якія бываюць пабочныя канструкцыі паводле структуры? 

3. Якія бываюць пабочныя канструкцыі паводле значэння?

4. Якія знакі прыпынку ставяцца пры пабочных канструкцых?
5. Што выражаюць ўстаўныя канструкцыі?

6. Якія бываюць ўстаўныя канструкцыі паводле структуры? 

7. Якія знакі прыпынку ставяцца пры ўстаўных канструкцых?

Тэма 15. Складаны сказ
Практычныя заняткі 20
Пытанні для самакантролю:

1. Чым адрозніваецца просты сказ ад складанага? Што такое складаны сказ?

2. На якія тыпы падзяляюцца ўсе складаныя сказы? Як вызначыць тып складанага сказа?

3. Што ляжыць у аснове падзелу іх на тыпы?

Тэма 16. Складаназлучаны сказ

Практычныя заняткі 21, 22
Пытанні для самакантролю:
1. Што такое складаназлучаны сказ?
2. Якімі злучнікамі звязваюцца часткі ў складаназлучаным сказе?

3. Што значыць адкрытая і закрытая структура?

4. Якія ёсць разнавіднасці складаназлучаных сказаў па відах адносін, што выражаюцца  паміж іх часткамі?

5. Якія знакі прыпынку ставяцца ў складаназлучаных сказах?

Тэма 17. Складаназалежны сказ 
Практычныя заняткі 23, 24, 25
Пытанні для самакантролю:
1. Які сказ называецца складаназалежным?

2. Якія сродкі сувязі існуюць паміж часткамі складаназалежных сказаў?

3. У чым сутнасць паняццяў “расчлянёная структура”, “нерасчлянёная структура” (прыфразная / прыслоўная сувязь)? Чые гэта тэрміны?

4. Што ляжыць у аснове класіфікацыі складаназалежных сказаў?

5. Назавіце крытэрыі размежавання злучнікаў і злучальных слоў.

6. Якую даданую частку называюць даданай дзейнікавай часткай?

7. Якімі злучнікамі і злучальнымі словамі яна звязваецца з галоўнай? 

8. Якія дадатковыя адценні могуць мець даданыя дзейнікавыя часткі і чым гэта абумоўлена? 

9. Якія сэнсавыя адносіны выражаюцца паміж галоўнай і даданай дзейнікавай часткамі складаназалежнага сказа? 

10. Як адрозніць даданую дзейнікавую ад іншых даданых?

11. Якую даданую частку называюць даданай выказнікавай часткай?

12. Якімі злучнікамі і злучальнымі словамі яна звязваецца з галоўнай? 

13. Якую даданую частку называюць даданай дапаўняльнай часткай?
14. Якімі злучнікамі і злучальнымі словамі яна звязваецца з галоўнай? 

15. Якія дадатковыя адценні могуць мець даданыя дапаўняльныя часткі? 

16. Якія сэнсавыя адносіны выражаюцца паміж галоўнай і даданай дапаўняльнай часткамі складаназалежнага сказа? 

17. Якую даданую частку называюць даданай азначальнай часткай?

18. Якімі злучнікамі і злучальнымі словамі яна звязваецца з галоўнай? 

19. Якія дадатковыя адценні могуць мець даданыя азначальныя часткі? 

20. Якія сэнсавыя адносіны выражаюцца паміж галоўнай і даданай азначальнай часткамі складаназалежнага сказа? 

21. Якія даданыя часткі адносяцца да даданых акалічнасных? Чым яны характарызуюцца?

22. Якія сродкі сувязі існуюць паміж часткамі складаназалежных сказаў з даданымі акалічнаснымі?
Тэма 18. Складаны сказ з некалькімі даданымі
Практычныя заняткі 26, 27
Пытанні для самакантролю:

1. Які парадак размяшчэння даданых частак у складаназалежным сказе?
2. Якія сказы адносяцца да складаназалежных сказаў з сузалежным падпарадкаваннем даданых частак?
3. Якія сказы адносяцца да складаназалежных сказаў з паслядоўным падпарадкаваннем частак?
4. У чым асаблівасць складаных сказаў са змешаным падпарадкаваннем?
Тэма 19. Бяззлучнікавыя складаныя сказы
Практычныя заняткі 28, 29
Пытанні для самакантролю:
1. Што такое складаны бяззлучнікавы сказ і чым ён адрозніваецца ад іншых відаў складаных сказаў?

2. Які асноўны сродак сувязі існуе паміж часткамі бяззлучнікавага складанага сказа? 

3. Чым характарызуюцца бяззлучнікавыя складаныя сказы з аднатыпнымі часткамі?

4. Чым характарызуюцца бяззлучнікавыя складаныя сказы з разнатыпнымі часткамі?

5. Якія знакі прыпынку ставяцца ў складаных бяззлучнікавых сказах?
6. Калі ставіцца коска ў бяззлучнікавым складаным сказе?

7. Калі ставіцца кропка з коскай у бяззлучнікавым складаным сказе?

8. Калі ставіцца двукроп’е  ў бяззлучнікавым складаным сказе?

9. Калі ставіцца працяжнік у бяззлучнікавым складаным сказе?
Тэма 20. Складаныя сказы з рознымі відамі сувязі
Практычныя заняткі 30, 31
Пытанні для самакантролю:
1. У чым асаблівасць складаных сказаў з рознымі відамі сувязі?

2. Якія віды сувязі могуць спалучацца ў сказах камбінаванай будовы? 

3. Як Вы разумееце паняцце структурна-семантычнага блока?
4. Якія знакі прыпынку ставяцца ў складаных сказах з рознымі відамі сувязі?
Тэма 21. Спосабы перадачы чужой мовы 
Практычныя заняткі 32, 33
Пытанні для самакантролю:
1. Якую форму перадачы чужой мовы называюць простай мовай? 

2. Якую ролю яна выконвае ў аўтарскім тэксце?

3. Як уключаецца простая мова ў аўтарскае апавяданне? 

4. Чым адрозніваецца выказаная простая мова ад нявыказанай? 

5. Якія знакі прыпынку ўжываюцца пры перадачы чужой мовы?

6.Якую форму перадачы чужой мовы называюць ускоснай мовай? Як яна афармляецца?

7. Якімі правіламі трэба кіравацца пры замене простай мовы на ўскосную?

8. У чым адметнасць няўласна-простай мовы? У якім жанры літаратуры яна выкарыстоўваецца і з якой мэтай?

9. Як афармляецца няўласна-простая мова на пісьме?

10. Што такое цытата?

11. Якія знакі прыпынку ставяцца пры цытатах?

Тэма 22. Складанае сінтаксічнае цэлае 
Практычныя заняткі 34
Пытанні для самакантролю:
1. Якую сінтаксічную адзінку называюць складаным сінтаксічным цэлым?
2. Чым характарызуецца складанае сінтаксічнае цэлае?

3. Што такое абзац?
4. Што такое перыяд?
Тэма 23. Пунктуацыя 
Практычныя заняткі 35, 36
Пытанні для самакантролю:
1. Што вывучае пунктуацыя?

2. Якія тыпы знакаў прыпынку вылучаюць?

3. Якія функцыі выконваюцьт знакі прыпынку ў звязнай мове?
РАЗДЗЕЛ КАНТРОЛЮ ВЕДАЎ
Тэставыя заданні 
ВАРЫЯНТ 1

1. Адзначце сінтаксічныя канструкцыі, якія НЕ з’яўляюцца словазлучэннямі:

1) дваццаць пяць;

2) яснее небасхіл;

3) здаць своечасова;

4) ганарыцца дачкою;

5) каля стала.

2. Адзначце словазлучэнні, у якіх від сувязі – дапасаванне:

1) прыехаць вучыцца;

2) шчыры чалавек;

3) гаварыць з узмешкай;

4) убачыць сябра;

5) на гомельскіх вуліцах.

3. Адзначце словазлучэнні, у якіх від сувязі – кіраванне:

1) выкананы ўсімі;

2) тры газеты;

3) прачытаны дыктарам;

4) пяць балаў;

5) з яго пытаннем.

4. Адзначце словазлучэнні з памылкамі ў кіраванні:

1) ажаніцца на ёй;

2) паслаць па соль;

3) забегчы да яго;

4) падзякаваць бацькоў;

5) разумнейшы яе.

5. Адзначце двухсастаўныя сказы:

1) Ноч марозная.

2) Верасы напаўняюць паветра мядовым пахам.

3) Падрыхтуйце, калі ласка, загад.

4) У лес дроў не возяць.

5) Цёплы ветрык цалуе твар.

6. Адзначце аднасастаўныя пэўна-асабовыя сказы:

1) Сардэчна дзякую вам за дапамогу.

2) У паход выбраліся рана, а пятай гадзіне.

3) А мне патэлефанавалі ўчора.

4) Нехта пастукаў у адчыненае акно.

5) Прыходзь да мяне ўвечары.

7. Адзначце сказы, якія з’яўляюцца складанымі:

1) Вясной кожны раз усё іначай пахне.
2) Дзікі перарылі ўсю паляну ў пошуках ежы раслін, каранёў, насякомых і лічынак.

3) Абяцаў я калісьці табе падарыць усе мары і сны, усе скарбы і кветкі зямлі.

4) Застылі на дарогах сінія туманы, і здзіўлена ўзыходзіць сонца над зямлёй.

5) Над паплавамі слаўся шызы, настоены на водары атавы і спелага жыта туман, які быў бачны здалёк.
8. Вызначце, чым ускладнены сказ Дзіця павінна навучыцца не толькі гаварыць, але і слухаць:

1) звароткам;

2) аднароднымі членамі;

3) адасобленым азначэннем;

4) адасобленай акалічнасцю; 

5) удакладненнем.

9. Адзначце складаназалежныя сказы з даданай азначальнай часткай.

1) Усё ж такой, якой была, Ганна ўжо не стала.

2) Які настаўнік, такія і яго вучні.

3) Трэба ведаць, што без веры ў чалавека не можа трымацца не толькі сям’я або сяброўства двух, але і цэлая дзяржава. 

4) Выйду ў тое поле, дзе краса-дзяўчына лён кудравы поле.

5) Я слаўлю дружбу, што здабыта цаной высокаю жыцця! 

10. Адзначце аднасатаўныя намінатыўныя сказы:

1) На ўскраіне вёскі вадзяны млын.

2) Возера Свіцязь, апетае Міцкевічам.

3) Гэты дождж надоўга.

4) Вось паліца з лялькамі.

5) Снег.

ВАРЫЯНТ 2

1. Адзначце сінтаксічныя канструкцыі, якія НЕ з’яўляюцца словазлучэннямі:

1) перад экзаменам;

2) вызначыць напрамак;

3) знатныя людзі;

4) малады і шчаслівы;

5) быцццам кроны.

2. Адзначце словазлучэнні, у якіх від сувязі – дапасаванне:

1) пяты кіламетр;

2) цікавая кніга;

3) хутка пісаць;

4) прыехалі дапамагчы;

5) у бязвоблачным небе.

3. Адзначце словазлучэнні, у якіх від сувязі – прымыканне:

1) з’еўшы абед;

2) у іх хаце;

3) удвая мацней;

4) просьба дапамагчы;

5) жадаць перамогі.

4. Адзначце словазлучэнні з памылкамі ў кіраванні:

1) пайсці за грыбамі;

2) ажаніцца з удавой;

3) мацнейшы за брата;

4) пісаць на адрас;

5) загадчык кафедрай.

5. Адзначце двухсастаўныя сказы:

1) Марозная ноч.

2) Хлопчык сядзіць, вачэй не зводзіць…

3) Хто пойдзе да дошкі?

4) Пахам мядовым дыхнула ад дрэў.

5) Люблю цябе, мой Нёман родны, мая любімая рака.

6. Адзначце аднасастаўныя пэўна-асабовыя сказы:

1) Потым усхапілася і ўзяла ў руку напісаную паперу.

2) Напішы яму, Алеська, ды хутчэй.

3) Іван завярнуў з вуліцы сцежкаю да рэчкі.

4) Хутка выберуся ад вас.

5) Ці паедзеце сёлета да сваіх?

7. Адзначце сказы, якія з’яўляюцца складанымі:

1) Навука хлеба не просіць.
2) Не раз заўважаў, што чалавек вясну ўсёй душой чакае.
3) Вось і настаў час, калі ў лузе ні кветачкі.
4) У хаце Ганны, якая засталася ёй ад бацькоў, заўсёды чыста, светла.
5) Як не любіць паветра пасля моцнага дажджу?
8. Адзначце сказы, якія з’яўляюцца ўскладненымі:

1) На стале сіпіць і сіпіць роўным бляклым святлом сваім лямпа.

2) Спаў ён на шырокай непафарбаванай лаўцы.

3) Люблю  свой  край,  зялёны  і  спакойны.
4) Не бойся, дружа, бур і цішыні.

5) У пярэднім пакоі жанчыны – маці з Зосяй – ляскалі посудам.

9. Адзначце складаназалежныя сказы з даданай дзейнікавай часткай.

1) Ці можа забыць іх той, хто меў шчасце іх бачыць?

2) Яна хоча сказаць Кастусю, што ў яе ёсць віна перад калгасам.

3) Дым на вуліцы быў такі, быццам у прысаку пяклася бульба. 

4) Мальвіне ўспомнілася, што некалі Горбік расказваў пра гэтае аб’яднанне і пасміхаўся, нагадваючы яго гісторыю.

5) Ён адчуваў прыблізна тое, што, відаць, адчувае рыба-поўня.

10. Адзначце складаназлучаныя сказы.

1) Непрыкметна скрыпнулі дзверы, і ў хату ўвайшла старая жанчына ў чорнай суконнай хустцы, зашпіленай на шпільку пад барадою.

2) Шумяць, гудуць вятры лагодныя, і песціць сонца родны край. 

3) Андрэй падумаў, што коні перайшлі цераз крыніцу, выбраўшы месца на старой дарозе.

4) А шыльды на іх такія, што і сляпы заўважыць, нават ноччу.

5) Дождж перастаў, але дзьме моцны вецер. 

ДАПАМОЖНЫ РАЗДЗЕЛ

Тэарэтычны мінімум 

Сінтаксіс як навука – гэта раздзел граматыкі, які вывучае пабудову і значэнне сінтаксічных адзінак. 

Словазлучэнне – гэта такое сэнсава-граматычнае аб’яднанне двух або некалькіх самастойных слоў у сказе, якія звязаны паміж сабою граматычна і па сэнсе і абазначаюць пэўныя паняцці. 

Гіпатаксічная сувязь – гэта аб’яднанне двух граматычна нераўнапраўных слоў, з якіх адно залежыць ад другога. 

Паратаксічная сувязь характэрна для граматычна раўнапраўных слоў.

Дапасаванне – такі від сінтаксічнай гіпатаксічнай сувязі, пры якім формы залежнага слова прыпадабняюцца да граматычных форм галоўнага слова (часцей за ўсё гэта прыметнікі, дзеепрыметнікі, азначальныя займеннікі, парадкавыя лічэбнікі + назоўнік). 

Кіраванне – такі від сінтаксічнай гіпатаксічнай сувязі, пры якім галоўнае слова патрабуе ад залежнага формы пэўнага ўскоснага склону.

Прымыканне – такі від сінтаксічнай гіпатаксічнай сувязі, пры якім залежнае слова звязваецца з галоўным па сэнсе і інтанацыйна. 
Сказ – гэта граматычна і інтанацыйна аформленая сінтаксічная адзінка, якая арганізавана са слова ці спалучэння слоў і служыць для выражэння асобнай думкі або пачуцця.

Сцвярджальныя сказы – сказы, у якіх азначаецца рэальная наяўнасць або магчымасць розных з’яў і падзей рэчаіснасці.

Адмоўныя сказы – сказы, у якіх адмаўляецца наяўнасць або магчымасць пэўных з’яў і падзей аб’ектыўнай рэчаіснасці.

Апавядальныя сказы – сказы, у якіх паведамляецца аб розных з’явах, падзеях як фактах аб’ектыўнай рэчаіснасці.

Пытальныя сказы – сказы, у якіх змешчана пытанне, звернутае да суразмоўцы з мэтай выказацца адносна тых ці іншых падзей і з’яў.

Пабуджальныя сказы – сказы, у якіх выражаецца волевыяўленне таго, хто гаворыць.

Эліптычныя сказы – двухсастаўныя сказы з адсутным выказнікам, які не ўстанаўліваецца з кантэксту і не падказваецца сітуацыяй.

Структурная схема сказа – мінімальны тыповы адцягнены ўзор пабудовы сказа, які функцыянуе як прэдыкатыўная адзінка.

Двухсастаўны сказ – гэта сказ, структура якога пры поўным славесным выражэнні думкі прадугледжвае наяўнасць двух галоўных членаў – дзейніка і выказніка.

Дзейнік – 1) галоўны член двухсастаўнага сказа, які абазначае прадмет, што з’яўляецца носьбітам прэдыкатыўнай адзнакі, выражанай выказнікам (Л.І. Бурак); 2) галоўны член двухсастаўнага сказа, які абазначае прадмет думкі, што характарызуецца выказнікам (М.С. Яўневіч, П.У. Сцяцко); 3) граматычна незалежны галоўны член сказа, які абазначае прадмет думкі і развіваецца выказнікам (Граматыка бел. мовы, Я.М. Адамовіч).

Выказнік – 1) галоўны член двухсастаўнага сказа, які выражае прэдыкатыўную адзнаку прадмета, абазначанага дзейнікам (Л.І. Бурак); 2) галоўны  член двухсастаўнага сказа, які абазначае прэдыкатыўную прымету (дзеянне, стан, уласцівасць) прадмета, названага дзейнікам (М.С. Яўневіч, П.У. Сцяцко).

Даданыя члены сказа – члены сказа, якія знаходзяцца ў падпарадкавальнай сувязі з галоўнымі членамі сказа ці паміж сабою і служаць для іх паяснення, удакладнення.

Азначэнне – даданы член сказа, які адносіцца да слова з прадметным значэннем і характарызуе прадмет з боку яго якасці, уласцівасці.

Прыдатак – асобы від азначэння, выражаны назоўнікам, дапасаваным да паяснёнага слова ў склоне.

Дапаўненне – гэта даданы член сказа, які абазначае аб’ект дзеяння ці праяўлення прыметы і адказвае на пытанні ўскосных склонаў.

Акалічнасць – даданы член сказа, які паказвае характар дзеяння або праяўлення прыметы, а таксама розныя абставіны, пры якіх адбываецца дзеянне. 

Аднародныя члены сказа – гэта галоўныя або даданыя члены, якія выконваюць адну і тую ж сінтаксічную функцыю, звязваюцца з іншымі членамі сказа аднолькавай сінтаксічнай сувяззю, аб’ядноўваюцца паміж сабой злучальнай сувяззю і характарызуюцца спецыфічнай інтанацыяй аднароднасці.

Адасабленне – сэнсава-граматычнае, інтанацыйнае і пунктуацыйнае выдзяленне членаў сказа з мэтай надаць ім некаторую самастойнасць. Члены сказа, якія сэнсава і інтанацыйна выдзяляюцца, называюцца адасобленымі.

Пабочныя канструкцыі – гэта словы, словазлучэнні і сказы, якія граматычна не звязаны з членамі сказа, а служаць для выражэння адносін таго, хто гаворыць, да выказанай думкі (выражаюць значэнне суб’ектыўнай мадальнасці).

Устаўныя канструкцыі служаць для дадатковага паведамлення, заўвагі, тлумачэння ўсяго асноўнага выказвання.

Зваротак – слова або спалучэнне слоў, што абазначаюць асобу ці прадмет, да якіх звяртаюцца з мовай.

Аднасастаўныя сказы – сказы з адным галоўным членам (суадносным ці з дзейнікам, ці з выказнікам двухсастаўнага сказа, але не ідэнтычным яму), які сумяшчае ў сабе значэнне лагічнага суб'екта ці прэдыката.

Складаны сказ – гэта такі сказ, у які ўваходзяць дзве ці некалькі прэдыкатыўныя часткі, аб’яднаныя ў адно граматычнае, сэнсавае і інтанацыйнае цэлае.

Складаназлучаны сказ – гэта такі складаны сказ, у якім прэдыкатыўныя часткі звязваюцца злучальнымі злучнікамі і ўтвараюць сэнсавае і інтанацыйнае цэлае.

Складаназалежны сказ – гэта складаны сказ, у якім пры дапамозе падпарадкавальных злучнікаў або злучальных слоў аб’ядноўваюцца сінтаксічна нераўнапраўныя прэдыкатыўныя часткі.

Сузалежным з’яўляецца такое падпарадкаванне, пры якім кожная даданая частка непасрэдна залежыць ад адной галоўнай.

У складаназалежных сказах з паслядоўным падпарадкаваннем некалькіх даданых частак кожная наступная частка падпарадкавана сваёй папярэдняй.

Бяззлучнікавыя складаныя сказы – складаныя сказы, састаўныя часткі якіх аб’ядноўваюцца ў адно сінтаксічнае цэлае пры дапамозе інтанацыі, парадку размяшчэння частак без злучнікаў і злучальных слоў.

Чужая мова – гэта мова ці думкі іншай асобы, якія ўключаюцца ў аўтарскае апавяданне. 

Простая мова – чужая мова, якая перадаецца даслоўна, без парушэння ўсіх яе асаблівасцей.

Ускосная мова – гэта чужая мова, якая перадаецца не даслоўна, а з парушэннем пэўных яе асаблівасцей. Ускосная мова перадаецца ад імя аўтара і афармляецца як даданая частка ў складаназалежным сказе.

Цытата – гэта даслоўная вытрымка з якога-небудзь тэксту, якая бярэцца ў двукоссе.

